
შესავალი 

 XX საუკუნის 90-იანი წლებიდან ქვეყანამ პოლიტიკური და ეკონომიკური 

ტრანსფორმაციის რთული გზა განვლო. საბაზრო ურთიერთობებზე გარდამავალი პროცესი 

წინააღმდეგობრივად ვითარდება. ეკონომიკა, განსაკუთრებით სასოფლო-სამეურნეო 

წარმოება განვითარებაში ჩამორჩა, დიდ რისკებთან არის დაკავშირებული სურსათით 

უზრუნველყოფა. 

 განვლილ პერიოდში ეროვნული სიმდიდრე გაიფლანგა, მატერიალური წარმოების 

ბაზა გაჩანაგდა,  დემოგრაფიული მდგომარეობა გაუარესდა, წარმოების ძირითადი 

ფაქტორები არა ეფექტიანად გამოიყენება,  დეინდუსტრიალიზაციის პროცესი სახეზეა, 

ცხოვრების დონე მკვეთრად დაეცა, მეცნიერების ორგანიზაციული საფუძველი მოიშალა, 

განათლების სისტემა თანამედროვე მოთხოვნებს ჩამორჩა, სოფელი დაცარიელდა, 

უმუშევრობა მწვავე პრობლემა გახდა.    

დღეს საქართველო, ისე როგორც მთელი მსოფლიო, ახალი გამოწვევების წინაშე 

დგას. პანდემიამ უფრო გაამძაფრა ვითარება, ინტეგრაციული კავშირები იზღუდება, 

როგორც ქვეყნის გარეთ, ისე მის შიგნით, რაც უშუალო გავლენას ახდენს ქვეყანაზე, 

რომელიც არსებითად პროდუქციის იმპორტზეა დამოკიდებული.  

საქართველოსა და ევროკავშირს შორის 2014 წლის 27 ივნისს ხელმოწერილი 

ასოცირების შესახებ შეთანხმენის მე-10 თავის - „სოფლის მეურნეობა და სოფლის 

განვითარება“ თანახმად, საქართველომ უნდა უზრუნველყოს სოფლის და სოფლის 

მეურნეობის განვითარება  ევროკავშირის პოლიტიკის და საუკეთესო პრაქტიკის 

შესაბამისად და დაუახლოვოს საქართველოს კანონმდებლობა ევროპულს, ასევე, ხელი 

შეუწყოს როგორც ცენტრალური, ასევე ადგილობრივი ხელისუფლების შესაძლებლობების 

გაძლიერებას, რათა პოლიტიკის დაგეგმვა და შეფასება შეესაბამებოდეს ევროპულ ნორმებს. 

„მხარეები ითანამშრომლებენ, რათა ხელი შეუწყონ სოფლის მეურნეობისა და სოფლის 

განვითარებას. კერძოდ, პოლიტიკისა და კანონმდებლობის თანმიმდევრული დაახლოების 

გზით“ (ასოცირების შეთანხმება, მუხლი 333). 

ქვეყანაში შექმნილმა შიდა და გარე გამოწვევებმა განაპირობა საქართველოს სოფლის 

მეურნეობის მეცნიერებათა აკადემიის წევრთა სურვილი და მზაობა მომზადებულიყო 

ისეთი დოკუმენტი, რომელშიც აისახებოდა ადეკვატური რეკომენდაციები და სამომავლოდ 

გასატარებელი ღონისძიებები. შესაბამისად, მომზადდა დოკუმენტი „საქართველოს 

სოფლისა და სოფლის მეურნეობის განვითარება-მოდერნიზაცია“. იგი შედგება ორი 

ნაწილისგან, პირველი - საქართველოს სოფლისა და სოფლის მეურნეობის განვითარება-

რეაბილიტაციის თავისებურებანი და მეორე - სოფლისა და სოფლის მეურნეობის 

განვითარება - მოდერნიზაციის პროგრამის შემუშავების ორგანიზაციულ-სტრუქტურული 

ასპექტები.  

საქართველოს „სოფლისა და სოფლის მეურნეობის განვითარება - მოდერნიზაციის“ 

ძირითადი მიზანია მაღალხარისხიანი სასურსათო პროდუქციით მოსახლეობის 

უზრუნველყოფა, ექსპორტ-იმპორტის ბალანსის თვისებრივი შეცვლა. ამ მიზნის მიღწევის 

მთავარი ამოცანებია: არსებული რესურსული პოტენციალის (განსაკუთრებით მიწის 

რესურსების) რაციონალური გამოყენება, სასოფლო-სამეურნეო წარმოების კოოპერაციის 

განვითარება, პროგნოზირებისა და სტრატეგიული დანერგვის სრულყოფა, ინოვაციური 

ტექნოლოგიების მოძიება და მასობრივად დანერგვა-გავრცელება, წარმოების ექსტენსიური 

და ინტენსიური მეთოდების შეთანაწყობა.  

 

ნაწილი I - საქართველოს სოფლისა და სოფლის მეურნეობის 

განვითარება-რეაბილიტაციის თავისებურებანი 
 

I.I. რესურსული პოტენციალის გამოყენების დონე 

 

ა. მიწის რესურსები. 

 დღეისათვის სასოფლო–სამეურნეო მიწის ფართობების მნიშვნელოვანი ნაწილი 

დაუმუშავებელია, ნიადაგის დაცვისა და ნაყოფიერების ამაღლების  საჭირო კომპლექსური 

ღონისძიებანი არ ხორციელდება, ნიადაგის დაცვის მონიტორინგს სისტემური ხასიათი არა 

აქვს, მიწის ფართობების აღრიცხვა მოუწესრიგებელია, მიწათმოწყობა ფაქტობრივად 

მოშლილია, უკანასკნელ 15 წლის მანძილზე მიწის ბალანსი არ შედგენილა, არ არსებობს 

ობიექტური ინფორმაცია ნიადაგის დეგრადაციის შესახებ (გაუდაბნოება, ეროზია, 

დამარილიანება, გაჭუჭყიანება, მეორადი დაჭაობება და სხვა) და არ წარმოებს მისი 

გამომწვევი მიზეზების დადგენა, მათი სისტემური კვლევა. 

თანამედროვე პირობებში მიწის, როგორც უნივერსალური ბუნებრივი რესურსისა და 

წარმოების ძირითადი ფაქტორის როლი მნიშვნელოვნად იზრდება. საქართველოში მიწა 

წარმოადგენს ერთ-ერთ უმნიშვნელოვანეს რესურსს, რომლის ეფექტიანად გამოყენებაზეა 

დამოკიდებული ქვეყნის პოლიტიკური, სოციალურ–ეკონომიკურ–ეკოლოგიური 

განვითარების დონე. ამიტომ მრავალ გამოწვევებს შორის მიწის რაციონალური გამოყენება 

უმთავრესი და ეროვნული ეკონომიკის სისტემური განვითარების უპირობო პრიორიტეტია. 

ამიტომ მიგვაჩნია, რომ საჭიროა: სახელმწიფოს (მთავრობას) ჰქონდეს მიწის ისეთი 

პოლიტიკა, მისი მართვის ისეთი ეფექტიანი სისტემა, რომ შეიქმნას ხელშემწყობი გარემო 

მიწის რესურსული პოტენციალის სოციალურ–ეკონომიკურ–ეკოლოგიური  განვითარების 

დაჩქარების ძირითად ფაქტორად გამოყენებისათვის. ეს ნიშნავს სასოფლო–სამეურნეო 

დანიშნულების მიწის რაციონალურ გამოყენებას სასურსათო უზრუნველყოფის მყარი 

საფუძვლის მოსამზადებლად, სასარგებლო წიაღისეულის რესურსების თანამედროვე 

ტექნოლოგიებით გადამუშავებას, სასოფლო–სამეურნეო ნედლეულის გადამუშავებას, 

რეკრეაციული რესურსების ეფექტიანად გამოყენებას, საცხოვრისი სივრცის გაჯანსაღებას 

და ა.შ. 

 მიწის, როგორც ბუნებრივი რესურსისა და წარმოების  ფაქტორის კომპლექსური და 

რაციონალური გამოყენება უნდა ვაღიაროთ ეროვნული ეკონომიკის სისტემური 

კრიზისიდან გამოსვლის ამოსავალ პრინციპად.  ამიტომ, პროგრამაში მიზანშეწონილია 

გათვალისწინებულ იქნას შემდეგი პრინციპები და ამოცანები:  

- მიწის ეფექტიანობის ამაღლებაზეა  დამოკიდებული არა მხოლოდ მოსახლეობის 

სასურსათო უსაფრთხოება, არამედ ეროვნული ეკონომიკის ახალი დარგობრივი 

სტრუქტურის ფორმირებაც. 

- მიწასთან დაკავშირებული ურთიერთობების რეგულირება უნდა  წარიმართოს 

ეკონომიკის მართვის სახელმწიფო და საბაზრო მექანიზმების შეთანწყობით. 

- მიწის სახელმწიფო ფონდის ეფექტიანად გამოყენების მრავალმხრივი პროცესი 

დაექვემდებაროს პროგრამულ მართვას. მიზნობრივი სახელმწიფო  პროგრამა მართვის 

მთავარი ინსტრუმენტია თანამედროვე საბაზრო ურთიერთობებში. 

- 2030 წლამდე პერიოდისათვის სოფლისა  და სოფლის მეურნეობის განვითარება - 

მოდერნიზაციის  პროგრამაში, უნდა განისაზღვროს მიწის რესურსების რაციონალურად 

გამოყენების მიზნები, ამოცანები, რეალიზაციის მექანიზმი. განსაკუთრებული 

მნიშვნელობა აქვს პროგრამის პირველ ეტაპს - 2025 წლამდე პერიოდს. ამ ეტაპზე 

პოლიტიკური, სოციალურ–ეკონომიკური, ეკოლოგიური, ორგანიზაციულ–

მმართველობითი კომპლექსური ღონისძიებების გატარებით უნდა მომზადდეს შესაბამისი 

პირობები შემდგომ პერიოდში სოფლის მეურნეობაში  განვიტარება - მოდერნიზაციის 

სრულად განხორციელებისათვის. პირველ ეტაპზე განისაზღვრება მიწის ფართობების, 

უპირატესად სახნავი მიწის ათვისების ამოცანები წლების, კატეგორიების, ცალკეული 

კულტურების მიხედვით გამოყენებისათვის. 

- მიწის რესურსების მრავალფუნქციონალური დანიშნულების (ბუნებრივი რესურსი, 

წარმოების ფაქტორი, უძრავი ქონება, ადამიანის ცხოვრებისა და სამეურნეო საქმიანობის 

სივრცე, ქვეყნის ტერიტორია და სხვა) გათვალისწინებით უნდა შეიქმნას შესაბამისი  

საკანონმდებლო ბაზა, დაჩქარდეს მიწის კოდექსისა და მიწის კადასტრის მიღება.      

- სახელმწიფო   შეასრულებს, როგორც პოლიტიკური სუბიექტის (რომელმაც, ქვეყნის 

ტერიტორიაზე უნდა არეგულიროს მიწასთან დაკავშირებული პრობლემების გადაწყვეტა), 

ასევე მიწის რესურსების  მესაკუთრის ფუნქციებს.  მიწის ბალანსის (2004 წ.) მიხედვით 

სახელმწიფო რესურსებში მიწის საერთო ფართობის 87,6% იყო, სასოფლო-სამეურნეო 

დანიშნულების მიწის 74,7%, მათ შორის სახნავის 45,4%, მრავალწლიანი ნარგავების 32%, 

სათიბის 70%, საძოვრების 95,3%. ამიტომ პრინციპული მნიშვნელობა აქვს მიწის 

კანონმდებლობის მიზნებისა და ამოცანების სწორად განსაზღვრას – იგი უნდა 

შეესაბამებოდეს ქვეყნის სტრატეგიულ ინტერესებს. მიწის კოდექსში უნდა აისახოს 

ფუძემდებლური პრინციპები (ეროვნული თავისებურებების გათვალისწინებით), 

რომელთა  დაცვა სავალდებულო გახდება ქვეყნის ტერიტორიაზე. მიწის კადასტრი მრავალ 

მიზნობრივია  (მოიცავს ზუსტ აღრიცხვას, ოპტიმალურ  მიწათმოწყობას, სამეურნეო 

საქმიანობის ობიექტურ შეფასებას, კომპლექსურ დაგეგმვას და ა.შ.), ამიტომ ასრულებს 

მრავალმხრივ ფუნქციებს (სამართლებრივ, ეკონომიკურ–სოციალურ, ინვენსტიციის, მიწის 

რესურსების მართვის და სხვა სფეროებში) და საჭიროებს მიწის რესურსების სტრატეგიულ 

დაგეგმვას და მართვას. მიწის კადასტრი მოიცავს ქვეყნის მთელ ტერიტორიას, ხოლო  

მიწაზე უფლებების განხორციელება სავალდებულო სახელმწიფო რეგისტრაციას. მიწის 

კადასტრთან დაკავშირებული ოპერაციების ხარჯები სახელმწიფომ უნდა გაიღოს. 

- მიწის რესურსების მართვისა და დაცვის, საერთოდ აგრარული სფეროს ერთიან 

კონცეპტუალურ და მეთოდოლოგიურ საფუძველზე ფუნქციონირებისა და 

კოორდინაციისათვის მიზანშეწონილია შეიქმნას შესაბამისი სახელმწიფო, არასამთავრობო, 

სამეცნიერო  სტრუქტურებისა და საგანმანათლებლო სისტემის წარმომადგენლებისგან 

მუდმივმოქმედი სამთავრობო კომისია. კომისიის ამოცანად უნდა განისაზღვროს 

აგრარული სფეროს განვითარების ერთიანი სახელმწიფო პოლიტიკის შემუშავების და 

განხორციელების კოორდინაცია. საკუთრების ფორმის მიუხედავად, ქვეყნის მიწის ფონდის 

მართვაში უპირატესობა უნდა მიენიჭოს მსხვილი და წვრილი მეურნეობების ინტეგრაციას, 

მიწების ათვისებასა და დეგრადაციის წინააღმდეგ ღონისძიებების, ახალი 

ტექნოლოგიებისა და წარმოების თანამედროვე ფორმების გამოყენებას, მიწების 

კონსოლიდაციას. მიწის მართვის სამსახურს (შესაბამის სააგენტოს) ქვეყნის რეგიონებში 

უნდა ჰქონდეს მართვის  სტრუქტურები.   

- აუცილებელია მიწათმოწყობის სამართლებრივი, ეკონომიკური, საინჟინრო–

ტექნიკური და სხვა სამუშაოთა თანმიმდევრულად ერთმანეთთან დაკავშირებული ახალი 

სისტემის ჩამოყალიბება. ის, რომ მიწათმოწყობის ობიექტია სახელმწიფოს მიწის ფონდი, 

განაპირობებს მიწათმოწყობის სამუშაოების მრავალფუნქციურ მნიშვნელობასაც. 

მიწათმოწყობა სახელმწიფო მართვის ინსტრუმენტია და სახელმწიფო პოლიტიკით 

ხორციელდება. იგი უნდა ეფუძნებოდეს თანამედროვე საკანონმდებლო ბაზას (მიწის 

კოდექსი, მიწის კადასტრი და ა.შ.). აქტუალურია მიწის კონსულიდაციის საკითხიც, 

რომელიც მიწის დაქუცმაცების აღმოფხვრის მიზანთან ერთად უნდა ემსახურებოდეს 

ქვეყნის მთელი ტერიტორიის მრავალფუნქციური გამოყენების ხელსაყრელი პირობების 

მომზადებას.   

- აუცილებელია ქვეყნის მიწის ფონდის სრული ინვენტარიზაცია, რომელიც უნდა 

განხორციელდეს ეტაპობრივად და პროექტების შესაბამისად. პირველ რიგში 

აუცილებელია სახელმწიფო ბალანსზე არსებული სასოფლო–სამეურნეო სავარგულების 

ფართობების დაზუსტება, სახნავი მიწის პერსპექტიული ფართობების დადგენა, 

საძოვრების, სათიბების კატეგორიებად  (მაღალ ინტენსიური, საშუალო, დაბალ 

ინტენსიური) დაყოფა, მიწის სახელმწიფო მარაგის შექმნა და სხვა. მიწის ფართობების 

ინვენტარიზაციამ ხელი უნდა შეუწყოს მიწების კონსულიდაციის წინაპირობების 

მომზადებას. 2004 წლის სასოფლო-სამეურნეო აღწერის მიხედვით მეურნეობების საშუალო 

ფართობი  შეადგენდა 1,22 ჰექტარს. ნაკვეთების საშუალო რაოდენობა 2,33. მეურნეობების 

33,9%-ს ჰქონდა ერთ ნაკვეთიანი ფართობი, 48,8%-ს 2 ან 3 ნაკვეთიანი, 13%-ს  4 ან 5 

ნაკვეთიანი, 3,9%-ს  6 დან 9 ნაკვეთამდე,  0,4%-ს 10 ან მეტი ნაკვეთი. დასკვნები უნდა 

გამოვიტანოთ მიწის პრივატიზაციის ნეგატიური შედეგებიდან (სტიქიურად მიწის 

ფართობების მიტაცება, ფრაგმენტაცია, მიწის კატეგორიების თვითნებურად შეცვლა და 

სხვა). მიწის შემდგომ პრივატიზაციას, იჯარით გაცემას საფუძვლად უნდა დაედოს ქვეყნის 

მიწის ფართობის ინვენტარიზაციის შედეგები. მუნიციპალიტეტების მიხედვით უნდა 

შედგეს პერსპექტივაში მიწის ფართობების განსახელმწიფოებრიობის პროგრამა, რომელიც 

განხორციელდება საჯაროდ და ადგილობრივი მმართველობების უშუალო 

მონაწილეობით. 

- მიწის ფართობების ინვენტარიზაციის საფუძველზე თითოეული მუნიციპალიტეტის 

მიხედვით უნდა დამუშავდეს მიწათმოწყობის სქემა, შეიქმნას მიწის შესახებ 

ინფორმაციული ბაზა, რომელიც  საფუძვლად დაედება მუნიციპალიტეტის, როგორც 

ტერიტორიის სოციალურ–ეკონომიკურ–ეკოლოგიური განვითარების გრძელვადიანი, 

მაგალითად 7–10 წლიანი პროგრამების  შედგენას. იგულისხმება, რომ მუნიციპალიტეტის 

ტერიტორიის კომპლექსური განვითარება თვითმმართველობის ერთ–ერთ მნიშვნელოვან 

ფუნქციად უნდა იყოს მიჩნეული. მიზანშეწონილია მთავრობამ მიიღოს გადაწყვეტილება 

„მიწათმოწყობის სრულყოფის ღონისძიებათა შესახებ“. მასში აისახება მიწათმოწყობის, 

როგორც მიწის რესურსების მართვის ინსტრუმენტის ორგანიზაციულ–მმართველობითი 

სისტემის ფორმირება, მიწის სახელმწიფო მარაგების შექმნის, სოფლის ტერიტორიების 

კომპლექსური განვითარების, პროგნოზირების, დაგეგმვის და დაპროექტების,  ქვეყნის 

ბუნებრივ–საწარმოო პირობების გათვალისწინებით მიწის კონსულიდაციის ამოცანები და 

სხვა. 

- უნდა დაჩქარდეს მიწის რეგისტრაციის პროცესი, განხილულ იქნას სათიბ-

საძოვრების ფართობების  მუნიციპალიტეტებზე უვადო სარგებლობაში გადაცემის 

საკითხი.  გარემოს დაცვისა და სოფლის მეურნეობის სამინისტროს ორგანიზაციულ 

სისტემაში ჩამოყალიბდეს „აგროქიმიისა და ნიადაგის ნაყოფიერების დაცვის სამსახური“ 

ლაბორატორიული ქსელით, რომელიც 3-5 წელიწადში ერთხელ მაინც ჩაატარებს ნიადაგის 

მონიტორინგს და ყოველი კონკრეტული სავარგულისათვის შეადგენს შესაბამის 

რეკომენდაციებს.  

- მიწის ფართობების დეგრადაციის შეჩერების, შემდეგ კი მისი აღმოფხვრის მიზნით, 

მიზანშეწონილია ასევე, შედგეს მიწის დეგრადაციის (ეროზიის, დაჭაობების, 

გაუდაბნოების, დაბინძურების და ა.შ.) საწინააღმდეგო ღონისძიებათა (ორგანიზაციულ–

სამეურნეო, აგროტექნიკური, სატყეო, მელიორაციული, ჰიდროტექნიკური და ა.შ.) 

გენერალური სქემა 2030 წლამდე პერიოდისათვის. მიწის ფართობების ღონისძიებათა 

შემუშავება და განხორციელება უშუალოდ უნდა იყოს დაკავშირებული სასურსათო 

პროდუქციის წარმოების  გადიდების კონკრეტული ამოცანების რეალიზაციასთან. 

გასათვალისწინებელია ისიც, რომ სოფლის მეურნეობაში მინერალური და 

ორგანული სასუქების გამოყენების დონე უკიდურესად დაბალია. 90-იანი წლებიდან 

მოიშალა ქიმიზაციის მატერიალურ-ტექნიკური ბაზა, სამეცნიერო მომსახურება, კადრების 

მომზადების სისტემა, სტიქიურად ხდება იმპორტით მინერალური სასუქებისა და სხვა 

საშუალებების შემოტანა და ადგილებზე გამოყენება.  

ბ. შრომითი რესურსები. 

2021 წლის 1 იანვრის მდგომარეობით ქვეყნის მოსახლეობის 40% სოფლად 

ცხოვრობდა. 1990 წელს სოფლის მეურნეობაში დასაქმებული იყო 25%, 2000 წელს 52%, 2012 

წელს - 52,5%, 2018 წელს წელს - 40%, 2020 წელს 37%. 1989 – 2020 წლებში სოფლის 

მოსახლეობა შემცირდა 875,5 ათასი კაცით. თუ 1988 წელს ბუნებრივი მატება 1000 კაცზე 

შეადგენდა 8,1 კაცს, 2020 წელს  - 1,1 (დაიბადა 46 520 კაცი, გარდაიცვალა 50 537 კაცი. 

სხვაობა შეადგენს - 4017 კაცს). დემოგრაფიული დაბერების მაჩვენებელი 15,2% შეადგენს. 

 2020 წლის მეოთხე კვარტალის მონაცემებით 15 წლისა და უფროსი ასაკის სოფლის 

მოსახლეობა შეადგენდა 1 303,7 ათას კაცს, მათ შორის სამუშაო ძალა (აქტიური მოსახლეობა) 

586,7 ათასი (45%) კაცს, დასაქმებული იყო 483,1 ათასი (37,1%), თვითდასაქმებული 253,9 

ათასი (19%), დაქირავებული 228,9 ათასი (17%), უმუშევარი 103,7 ათასი კაცი (17%). 

ექსპერტული გათვლებით დასაქმების შესახებ არსებული მონაცემები ობიექტური არ 

არის. შეუსწავლელია დასაქმების ტერიტორიული პრობლემები. შრომის ბაზარზე 

მოთხოვნა დაბალი კვალიფიკაციის სამუშაო ძალაზეა, ძირითადად ფიზიკურ შრომაზე. 

მოუგვარებელია კვალიფიციური კადრების მომზადების საკითხი. სოფლად დასაქმებულის 

სტატუსი რეალურ მდგომარეობას არ ასახავს, დაბალია მცირე და საშუალო ბიზნესის  

განვითარების   დონე. 1990-2020 წლებში თითქმის ნახევარი მილიონი ჰექტრით შემცირდა 

დამუშავებული მიწის ფართობი. სოფლის მეურნეობაში დასაქმებული 37,1% ქმნის მშპ -ის 

8,4%-ს, ეს ნიშნავს იმას, რომ უკიდურესად დაბალია მწარმოებლურობის დონე. სასოფლო-

სამეურნეო წარმოებაში ძირითადად ხელით შრომა გამოიყენება. სოფლად მცხოვრებთა 

მნიშვნელოვანი ნაწილი ძირითადად დედაქალაქში ეძებს სამუშაოს, ან საზღვარგარეთ არის 

წასული. 

            ქვეყანაში ყურადღება არ მიექცა  თავისებურებას, რომელიც  პოსტსოციალისტურ 

ქვეყნებშიც გამოვლინდა. ერთი მხრივ, ზოგადად განათლების მაღალი დონე,  მეორე მხრივ, 

სიღარიბის ზღვარს ქვემოთ იმყოფება განათლებული ადამიანების დიდი ნაწილი. დღესაც, 

არ არის ობიექტური ინფორმაცია არსებული სამუშაო ადგილების, ვაკანსიების, ცალკეულ 

სამეურნეო სუბიექტთა განვითარების პერსპექტივების, სასწავლებლების  კონტიგენტის, 

ეკონომიკისა და სოციალურ სფეროში დასაქმების პერსპექტივის შესახებ და ა.შ. მცირე და 

საშუალო ბიზნესის განვითარების ხელშემწყობი პროგრამები დეკლარაციულია, 

სხვადასხვა დროს წარმოდგენილი პროგრამული ხედვები განათლებისა და მეცნიერების 

განვითარების შესახებ რეალურ ცხოვრებას მოწყვეტილი აღმოჩნდა. შესაბამისად: 

- საჭიროა ჩატარდეს არსებული სამუშაო ადგილების სრული ინვენტარიზაცია, რაც  

საშუალებას მოგვცემს სამუშაო ადგილების ოპტიმიზაციასთან ერთად განისაზღვროს ახალი 

სამუშაო ადგილების შექმნის პერსპექტივა. დასაქმებულების  პროფესიულ -კვალიფიციური 

სტრუქტურის შესაბამისი ანალიზი ხელს შეუწყობს მუშაკთა კვალიფიკაციის ამაღლება-

გადამზადების მიზნობრივი ხასიათის განსაზღვრას და განვითარების პროგნოზირებას.  

- უნდა განისაზღვროს დასაქმებულის, ასევე თანამედროვე პირობების შესაბამისად 

ფერმერის  სტატუსიც. 

- სოფლად ახალი სამუშაო ადგილის შექმნაში სოფლის მეურნეობის როლი 

განისაზღვრება არა მხოლოდ საკუთრივ წარმოების თავისებურებებით, არამედ იმითაც, რომ 

სასოფლო-სამეურნეო წარმოების  წარმატებული განვითარება თავად იწვევს მომიჯნავე 

დარგების (მრეწველობის, ტრანსპორტის, მომსახურების სფეროს) განვითარებას. დღესაც  

არარაციონალურად გამოიყენება ნედლეულიც. მაგალითად 2008-2018 წლებში 

საქართველოდან ქვეყნის გარეთ გაიყიდა 445,9 მლნ აშშ დოლარის  ღირებულების ცოცხალი 

პირუტყვი და ცხვარი. მათი ადგილზე გადამუშავება (ხორცის, ტყავის, მატყლის) 

ფაქტობრივად ნიშნავდა  სამუშაო ადგილების გადიდებას. 

- ახალი სამუშაო ადგილების შექმნაში, დიდი რესურსები აქვს სასოფლო-სამეურნეო  

კოოპერაციას,  ნედლეულის წარმოებისა და გადამუშავების ერთ ციკლში ჩართვას. 

სამწუხაროდ კოოპერაცია ნელა ვითარდება ქვეყანაში. 

- კომპლექსურ გადაწყვეტას მოითხოვს სასოფლო-სამეურნეო წარმოების  

სპეციალიზაციის მიმართულებების შესაბამისად კვალიფიციური კადრებით  

უზრუნველყოფის საკითხიც. 

 

გ. წყლის რესურსები/მელიორაცია 

 

ქვეყანაში არათანაბრად არის განაწილებული წყლის რესურსები, განსხვავებულია 

ვერტიკალური ზონალობის მაჩვენებლებიც. ქვეყნის ტერიტორიის აღმოსავლეთსა და 

სამხრეთში ინტენსიური მორწყვის, ხოლო დასავლეთში დაშრობის (დრენაჟის) 

აუცილებლობა ერთის მხრივ და წყლის რესურსების 2/3 - ის არსებობა მეორეს მხრივ, 

ართულებს მელიორაციული ღონისძიებების ეფექტიანად განხორციელებას.  

1988 წელს სარწყავი სასოფლო-სამეურნეო სავარგულები საქართველოში შეადგენდა 

451,2 ათას ჰექტარს, მათ შორის გამოყენებული სარწყავი სასოფლო-სამეურნეო 

სავარგულები - 442, 7 ათას ჰექტარს. აქედან სახნავი შეადგენდა 224 ათას  ჰა, ხილისა და 

კენკროვანთა ბაღები, ვენახები და სხვა მრავალწლიანი ნარგავები - 113, 8 ათასი ჰა, სათიბები 

და საძოვრები 41 ათას ჰექტარს.  

 XX საუკუნის 90 -იანი წლებიდან მწყობრიდან გამოვიდა სამელიორაციო სისტემები, 

მარეგულირებელი და გამტარი ქსელები, კოლექტორები, სადრენაჟო სიტემები, გაიძარცვა 

სატუმბი სადგურები. მსოფლიო ბანკის მონაცემებით 1992 - 2003 წლებში საქართველოში 

მიწების 11% მოირწყა, 2003-2009 წლებში 6 - 7%, 2012 წელს კი მოირწყა 24 ათასი ჰექტარი 

მიწა. 2015-2020 წლებში საშუალოდ წყალუზრუნველყოფილი ფართობი შეადგენდა 112 

ათას ჰექტარს,  მათ შორის რეგულარული სარწყავი ფართობი ამავე პერიოდში საშუალოდ  

შეადგენდა 59 ათას ჰექტარს, ანუ წყალუზრუნველყოფილი ფართობის 57%-ს.  



10 
 

 იმის გათვალისწინებით, რომ 2005 წლის მიწის ბოლო ბალანსის მიხედვით 

სასოფლო-სამეურნეო დანიშნულების მიწის საერთო ფართობია 3026,3 ათას ჰექტარი,  

ხოლო დღეისათვის წყალუზრუნველყოფილია 155, 5 ათასი ჰექტარი (5%-ზე ოდნავ მეტი), 

მათ შორის რეგულარული სარწყავი ფართობია 87 ათასი ჰექტარი (3%-ზე ნაკლები),  

მდგომარეობა უაღრესად მძიმეა და მოითხოვს საგანგებო ღონისძიებათა შემუშავებას და 

განხორციელებას. 

შექმნილი მდგომარეობიდან გამოსვლის დაჩქარებისათვის მიზანშეწონილად 

მიგვაჩნია განხილულ იქნას წყალუზრუნველყოფილი და რეგულარული სარწყავი მიწის 

ფართობების ზრდის არსებული შესაძლებლობანი, კერძოდ 

- ექსპერტული გათვლებით 2021-2030 წლებში წყალუზრუნველყოფილი სარწყავი 

მიწის ფართობი 155 ათასი ჰექტრიდან შეიძლება გაიზარდოს 227 ათას ჰექტრამდე. 

შესაბამისად, რეგულარული სარწყავი მიწის ფართობი  87 ათასი ჰექტრიდან 210 ათას 

ჰექტრამდე. ასევე დაშრობილი მიწების ფართობი 36 ათასი ჰექტრიდან 67 ათას ჰექტრამდე, 

ჭარბი წყლისაგან მოცილებული ფართობი 30 ათასი ჰექტრიდან 40 ათას ჰექტრამდე.   

ყურადღებას იმსახურებს ირიგაციული დანიშნულების ობიექტების რეაბილიტაცია-

მოდერნიზაციის პერსპექტივები. სახელდობრ, შემდეგი ობიექტების ექსპლუატაციაში 

შეყვანა: 

- კახეთში ილტოს მშენებლობით შეჩერებული წყალსაცავი, რომლის სასარგებლო 

მოცულობა შეადგენს 80 მლნ. მ3-ს, მომსახურების არეალი - 54 000  ჰექტარს.  მისი 

ამოქმედების შემდეგ წყალუზრუნველყოფა დამატებით განხორციელდება 20 000 

ჰექტარზე და რეგულარული სარწყავი მიწის ფართობი გაიზრდება 23 000 ჰექტრამდე; 

დალის მთის წყალსაცავი, რომლის სასარგებლო მოცულობა შეადგენს 140 მლნ.  მ3-ს, 

მომსახურების არეალი - 18 300  ჰექტარს.  პროექტის მიხედვით სარწყავი მიწის ფართობი 

გაიზრდება და ახალი მიწების მორწყვა მოხდება 8 800 ჰექტარზე; ქვემო სამგორის სარწყავი 

სისტემის რეაბილიტაციის შედეგად წყალუზრუნველყოფის გაუმჯობესება  დამატებით 

განხორციელდება 9 000 ჰექტრამდე და რეგულარული სარწყავი მიწის ფართობი 

გაიზრდება 23 000 ჰექტრამდე.  

- ქვემო ქართლის ტბისი-კუმისის სარწყავი სისტემის რეაბილიტაციის შედეგად 

წყალუზრუნველყოფის გაუმჯობესება მოხდება დამატებით 4 000 -ზე მეტ ჰექტარზე, 

რეგულარული სარწყავი მიწის ფართობი გაიზრდება 8 000 ჰექტრამდე; ზემო სამგორის  და 

გარდაბნის სარწყავი სისტემების რეაბილიტაციის შედეგად წყალუზრუნველყოფის 

გაუმჯობესება  მოხდება  დამატებით 5 000 ჰექტრამდე და რეგულარული სარწყავი მიწის 

ფართობი გაიზრდება 13 000 ჰექტრამდე.  

- შიდა ქართლის თეძამის ახალი წყალსაცავი, რომლის მოცულობა შეადგენს 10 მლნ. მ3-ს, 

მომსახურების არეალი - 7 000  ჰექტარს. რეკომენდებულია მისი როგორც მშენებლობა, ისე 

არსებული სარწყავი სისტემების რეაბილიტაცია/მოდერნიზაცია. რეგულარული სარწყავი 

მიწის ფართობი გაიზრდება 5 000-მდე  ჰექტრით, მათ შორის ახალი მიწების მორწყვა 

მოხდება 1 300 ჰექტრამდე.  

მელიორაციის განვითარების მიზნობრივ პროგრამაში დაკონკრეტდება საჭირო 

კომპლექსურ ღონისძიებათა სისტემა წლების, რეგიონების და განსახორციელებელი 

ინვესტიციების მოცულობების მიხედვით, განისაზღვრება საირიგაციო  და დამშრობი 

სისტემების განვითარების, სასოფლო-სამეურნეო წარმოების პროგნოზული პარამეტრები, 

გარემოს დაცვის (მდინარეთა ნაპირგამაგრება, დამლაშებული და ბიცობი ნიადაგების 

მელიორაცია, საძოვრების გაწყლოვანება), საექსპლუატაციო-ტექნიკური ბაზის (სარწყავი 

და დამშრობი სისტემების ინდიკატორები, სამელიორაციო მომსახურების ტარიფები და 

მათი დადგენის მეთოდიკა, ჰიდრომეტრია/ჰიდროლოგიური მონაცემების შეგროვების 

სისტემის გაფართოება, ტექნიკური ექსპლუატაციის რეგლამენტი) განვითარების  

ღონისძიებანი და სხვ. 

დ. ტყის რესურსები. 

ექსპერტთა გათვლებით საქართველოს ტყიანობა (ქვეყნის ტყით დაფარული 

ფართობის პროცენტული თანაფარდობა მისი ტერიტორიის საერთო ფართობთან) 37-39%-

ს შეადგენს. ქვეყნის ტყიანობა საერთაშორისო ინდექსია და მას თანამედროვე პირობებში 

განსაკუთრებული ყურადღება ექცევა. ამ მაჩვენებლით საქართველო ევროპაში მესამე 

ადგილზეა ფინეთისა და შვედეთის შემდეგ და უსწრებს ავსტრიას, გერმანიას, საფრანგეთს 

და სხვა ევროპულ ქვეყნებს, აგრეთვე კანადას და აშშ. 

საქართველოში ისტორიულად, ტყისა და ზოგადად ქვეყნის ბუნებრივი რესურსების 

რაციონალურად გამოყენებისათვის, ყოველთვის არსებობდა მათი მართვის უაღრესად 

ზუსტი და მკაცრად დიფერენცირებული ინტეგრირებული სისტემა, სახელმწიფო 

ინსტიტუციები. სახელმწიფოსთან ერთად ასევე ერთ-ერთი მსხვილი მიწათმფლობელია 

ქვეყნის მართლმადიდებელი, სამოციქულო ეკლესია. იგი ფლობს და განკარგავს სატყეო 

რესურსების მნიშვნელოვან ნაწილს, რომელსაც საეკლესიო ტყეები ეწოდებოდა. არსებობდა 

ასევე „ხატის ტყეებად“ წოდებული განსაკუთრებული მნიშვნელობის საკულტო მასივები, 

რომლებიც შეუვალი იყო ყოველგვარი სარგებლობისათვის. ტყეებს და საერთოდ ბუნებასაც,  

ეკლესია განსაკუთრებით უვლიდა და გონივრულად მოიხმარდა. ქართული ეკლესიის 

უფლებები და მმართველობა საეკლესიო ტყეებზე ყოველთვის მკაცრად განსაზღვრული, 

მაგრამ ასევე ჰარმონიულ კავშირში იყო ტყეების მართვის ცენტრალურ სახელისუფლო 

პრაქტიკასთან. ქვეყანაში დღეს არსებული ტყეებიდან ერთ-ერთი საიმედოდ დაცული და 

შემონახული სწორედ საეკლესიო ტყეებია. 

ჯერ კიდევ იყო შემორჩენილია ხელუხლებელი, ანუ პირველქმნილი ტყეები, 

რომელთა არსებობა ყოველმხრივ არის საყურადღებო, მაგრამ იგი განსაკუთრებით 

მნიშვნელოვანია მათში მიმდინარე რთული და ასევე ყოველმხრივ უნიკალური ბუნებრივი 

ბიოლოგიური პროცესების დინამიური განვითარების არსით და სპეციფიურობით. 

აღნიშნული პროცესების ღრმა ცოდნა მომავალში ხელს შეუწყობს დეგრადირებული 

ტყეების აღდგენის შესაბამისი ღონისძიებების შემუშავებას. 

 სატყეო სექტორში არსებული მდგომარეობის ექსპერტული შეფასებით, 

თანამედროვე პირობებში და მომავალშიც  ტყის ეკოსისტემების მდგრადი მართვის 

განსახორციელებლად რეკომენდებულია: 

- დაიხვეწოს ტყეების მართვისა და კონტროლის არსებული მექანიზმი, რაც 

გულისხმობს დროში აპრობირებული და ეფექტური სამეურნეო სტრუქტურების-სატყეო 

მეურნეობების აღდგენა-ფუნქციონირების უზრუნველყოფას; 

- განხორციელდეს სრულფასოვანი და სრულმასშტაბიანი ტყეთმოწყობის სამუშაოები 

ქვეყნის მთელ ტერიტორიაზე, რათა დეტალურად აღირიცხოს ტყეების ბუნებრივი 

პოტენციალი და დაიგეგმოს სწორი სატყეო-სამეურნეო ღონისძიებები, ტყის რესურსების 

გეგმაზომიერი, მართლზომიერი, რაციონალური და უწყვეტი გამოყენების მიზნით, რაც 

ამასთანავე გულისხმობს ტყის გენეტიკური რესურსების ბიომრავალფეროვნების 

შენარჩუნებისა და მათი კვლავწარმოების უზრუნველყოფის მყარ გარანტიებს; 

- შეიქმნას საქართველოს ტექნიკური უნივერსიტეტის ბაზაზე ტყისმცოდნეობა-

მეტყევეობის დეპარტამენტი, ხოლო საქართველოს სოფლის მეურნეობის მეცნიერებათა 

აკადემიის ბაზაზე სატყეო დარგის სპეციალისტთა გადამზადებისა და კვალიფიკაციის 

ამაღლების ცენტრი; 

- განხილულ იქნას,  როგორც სასოფლო-სამეურნეო კულტურების, ისე საქართველოს 

ტყის აბორიგენი მერქნიანი სახეობების გენოფონდის ახალი საცავის,  ან არსებულის 

მოდერნიზების საკითხი; 

- დაზუსტდეს და დამტკიცდეს საქართველოს ტყის ფონდის მიწების საზღვრები; 

- შეიქმნას სატყეო-სანერგე პილოტ-მეურნეობები ცალკეული რეგიონების მიხედვით 

საქართველოს ტყის ეკოსისტემებში სრულყოფილი სატყეო სამუშაოების საწარმოებლად 

- დაჩქარდეს სასოფლო-სამეურნეო სავარგულებზე დაცვითი ტყის ზოლების 

დარჩენილი ფრაგმენტების ინვენტარიზაცია და მათი აღდგენა-რეაბილიტაცია; 

- აღდგეს საქართველოს სატყეო სამკურნალო-ბალნეოლოგიური კურორტები 

(განსაკუთრებით წიწვოვანი ტყის გარემოში არსებული), მათი მაღალი ანტივირუსული 

პოტენციალის სრულად გამოყენების მიზნით. 

 

ე. სოფლის მეურნეობის მექანიზაცია.  

სოფლის მეურნეობის ეფექტიანი ფუნქციონირება არსებითად დამოკიდებულია 

საინჟინრო-ტექნიკური მომსახურების დონეზე, ქვეყნის რეგიონების ბუნებრივ-საწარმოო 

პირობებით, სპეციალიზაციით, კონცენტრაციის დონით, კოოპერაციის ფორმებით, კადრების 

კვალიფიკაციით და სხვა 

საქართველოში სოფლის მეურნეობის საინჟინრო-ტექნიკური მომსახურება 1991 

წლამდე ცენტრალიზებული იყო „საქსოფლტექნიკაში“, რომელსაც გააჩნდა შესაბამისი 

მატერიალურ-ტექნიკური ბაზა, კვალიფიციური კადრები, მანქანა-ტრაქტორთა პარკი 

სარემონტო ბაზებით. 90-იანი წლებიდან  „საქსოფლტექნიკის“ და შესაბამისად, სასოფლო-

სამეურნეო საწარმოების მანქანების პარკი, საწარმოო ინფრასტრუქტურა მოიშალა, 

გაიძარცვა, გასხვისდა (ძირითადად ჯართის სახით), ნაწილი კი ფიზიკურად და მორალურად 

გაცვდა. დღეს სასოფლო-სამეურნეო წარმოებაში დეინდუსტრიალიზაციის დამანგრეველი 

შედეგი სახეზეა. თანამედროვე ტექნიკა შრომატევად სამუშაოთა შესრულებაში წვრილ 

ოჯახურ მეურნეობებში ჩაანაცვლა ცოცხალმა გამწევმა ძალამ (ხარი, ცხენი, სახედარი). 

ბუნებრივია მწარმოებლურობის დონე კატასტროფულად დაეცა. მსხვილი წარმოების 

წვრილი ოჯახური მეურნეობების ჩანაცვლებით, მიწების ფრაგმენტაციით, უფრო შეიზღუდა 

სასოფლო-სამეურნეო პროდუქციის  წარმოების მექანიზაციის შესაძლებლობები.  

            სოფლის მეურნეობის განვითარების „სტრატეგიებმა“, რომლებსაც 30 წლის 

განმავლობაში შესაბამისი სახელმწიფო სტრუქტურები ახორციელებდნენ, სათანადო 

შედეგები ვერ მოგვცა. ეს არსებითად განაპირობა მთავრობის მხარდაჭერის ღონისძიებათა 

არა თანმიმდევრულად  განხორციელებამ,  ხელმძღვანელი კადრების 

არაკომპეტენტურობამ. დიდი რაოდენობის ინვესტიციების  არა მიზნობრივმა გამოყენებამ 

შეაფერხა თავად განვითარების პროცესი.  

უნდა გავაცნობიეროთ, რომ სოფლის მეურნეობის  ინოვაციური ტექნოლოგიების  

საფუძველზე განვითარებას ალტერნატივა არა აქვს. ამიტომ საჭიროა ამ მხრივ სასოფლო-

სამეურნეო წარმოებაში მიმდინარე ნეგატიური პროცესების შეჩერება და საგანგებო 

ზომების (ეკონომიკური, ორგანიზაციული, მმართველობითი და სხვა) მიღება.  

მიზანშეწონილად მიგვაჩნია, რომ სამთავრობო კომისიამ (გარემოს დაცვისა და 

სოფლის მეურნეობის სამინისტროს (მოწვევა), ეკონომიკისა და მდგრადი განვითარების 

სამინისტროს, განათლებისა და მეცნიერების სამინისტროს, ეროვნული ბანკის, სოფლის 

მეურნეობის მეცნიერებათა აკადემიის, საქართველოს საინჟინრო აკადემიის, ტექნიკური 

უნივერსიტეტის და  სხვა დაინტერესებული არასამთავრობო ორგანიზაციების, 

საერთაშორისო საფინანსო სტრუქტურების მონაწილეობით), მოამზადოს მიზნობრივი 

პროგრამა „2021-2030 წლებში საქართველოში სასოფლო-სამეურნეო წარმოების 

მექანიზაციის განვითარების დაჩქარების ღონისძიებათა შესახებ“.  

 

ვ. კოოპერაცია. 

  თანამედროვე მსოფლიოში სასოფლო-სამეურნეო კოოპერაცია, როგორც სოფლის 

მეურნეობაში ეკონომიკურ ურთიერთობათა უნიკალური ორგანიზაციულ-

სამართლებრივი ფორმა, წარმატებით ფუნქციონირებს, განსაკუთრებით დიდია მისი როლი 

სოციალისტური მეურნეობრიობის სისტემიდან საბაზრო პრინციპებზე ეკონომიკის 

გადასვლის პერიოდში. ეს დაადასტურდა საქართველოში 30 წლის მანძილზე სოფლის 

მეურნეობის გარდაქმნების გამოცდილებითაც. სამწუხაროდ, სასოფლო-სამეურნეო 

კოოპერაციის განვითარება საწყის ეტაპზეა და მისი დამკვიდრება წინააღმდეგობრივად 

მიმდინარეობს. კანონი „სასოფლო-სამეურნეო კოოპერატივის შესახებ“ ფაქტობრივად არ 

სრულდება. 

გარდაქმნების პერიოდში ეკონომიკაში, კერძოდ  სოფლის მეურნეობაში, წარმოებისა 

და შრომის ორგანიზაციის მოშლამ დააჩქარა მსხვილი წარმოების წვრილი (ნატურალური 

მეურნეობა) წარმოებით ჩანაცვლება. წარმოების ტექნოლოგიური, ეკონომიკური და 

ორგანიზაციული ერთიანობა, სოფლის სოციალური ინფრასტრუქტურა მოიშალა, შეჩერდა 

მიწის სავარგულების ნაყოფიერების ამაღლების ღონისძიებათა განხორციელება, წვრილი 

მეურნეობა იზოლირებული აღმოჩნდა. არასაკმარისი რესურსების გამო იგი არაეფექტიანია. 

სასოფლო-სამეურნეო წარმოების სუბიექტთა 98%-ს შეადგენენ წვრილი ოჯახური  

მეურნეობები, რომელთა მიწის საშუალო ფართობი 1,37 ჰექტარია, მიწის მოსარგებლეთა 

75%-ის მფლობელობაშია ერთ ჰექტარზე ნაკლები მიწის ფართობი.  

სასოფლო-სამეურნეო კოოპერაციის განვითარებას ალტერნატივა არა აქვს. მისი 

მიზანმიმართულად და ეტაპობრივად განვითარებისთვის  აუცილებელია: 

- მიღებული იქნას მთავრობის დადგენილება „სასოფლო-სამეურნეო კოოპერაციის 

განვითარების დამატებით ღონისძიებათა შესახებ. მასში უნდა აისახოს  2030 წლამდე 

პერიოდში (ორ ეტაპად: 2021-2025 წლები და შემდგომი პერიოდი) პოლიტიკურ, სოციალურ, 

ეკონომიკურ, ორგანიზაციულ ღონისძიებათა გეგმა. 

- გარემოს დაცვისა და სოფლის მეურნეობის სამინისტროს ორგანიზაციულ სისტემაში 

შეიქმნას საჯარო სამართლის იურიდიული პირი -  სასოფლო-სამეურნეო კოოპერაციის 

განვითარების სააგენტო, შემდგომში მისი გარდაქმნით წევრობაზე დაფუძნებული 

იურიდიულ პირად, როგორც ეს გათვალისწინებული იყო საქართველოს სოფლის 

მეურნეობის განვითარების 2015-2020 წლების სტრატეგიაში. მიზანშეწონილია სააგენტოს  

უხელმძღვანელოს მინისტრის  მოადგილემ. სააგენტოს შესაბამისი სამსახურები უნდა 

ჰქონდეს რეგიონებში, შესაბამისი ცვლილებები უნდა შევიდეს მოქმედ კანონში. 

- სპეციალური პროგრამით უნდა განხორციელდეს ღონისძიებანი კოოპერაციის 

უპირატესობის პოპულარიზაციისათვის. ამასთან, გათვალისწინებულ იქნას 

ინვესტიციების ზრდა კოოპერატივების მატერიალურ-ტექნიკური ბაზის 

განსამტკიცებლად. 

- ჩამოყალიბდეს კვალიფიციური კადრების მომზადებისა და გადამზადების სისტემა, 

გაძლიერდეს კოოპერატივებს შორის ვერტიკალური ინტეგრაცია. 

- მეორე დონის კოოპერატივების (სასოფლო-სამეურნეო ნედლეულის წარმოებისა და 

გადამუშავების ერთ ციკლში ჩართვა) ჩამოყალიბება უნდა განხორციელდეს ეტაპობრივად 

და ადგილობრივი თავისებურებების გათვალისწინებით. 

- სასოფლო-სამეურნეო წარმოებისათვის ფინანსური და სხვა სახის მხარდაჭერა უნდა 

განხორციელდეს მეორე დონის კოოპერატივების მეშვეობით. ეს ხელს შეუწყობს 

კონკურენტული გარემოს შექმნას, ვერტიკალური ინტეგრაციის გაღრმავებას, დამატებული 

ღირებულების ზრდაზე ორიენტაციას და მიწისა და სხვა რესურსების რაციონალურად 

გამოყენებას. 

კოოპერაციის განვითარების ინტერესები მოითხოვს მათ ფინანსურ მხარდაჭერას, 

განსაკუთრებით ფორმირების საწყის ეტაპზე. ამ თვალსაზრისით 

- მიზანშეწონილია კოოპერაციული აგროსაკრედიტო ბანკის შექმნა, რომელმაც უნდა 

იფუნქციონიროს როგორც სახელმწიფო, ასევე საერთაშორისო დონორი ორგანიზაციებიდან 

მოზიდული სახსრებით. აგოსაკრედიტო სისტემა ერთი მხრივ, დაეფუძნება მსოფლიო 

აგოსაკრედიტო სისტემის გამოცდილებას, ხოლო მეორე მხრივ,  შეჯერებული იქნება 

საქართველოს სოფლის თავისებურებებთან, რაც შექმნის მყარ მატერიალურ და 

ორგანიზაციულ საფუძველს კოოპერაციის ეფექტიანად განვითარებისათვის.  

 

ზ. მცენარეთა დაცვა. 

სასოფლო - სამეურნეო კულტურების წარმოების ერთ - ერთი ძირითადი პრობლემაა 

მცენარეთა მავნებლები, დაავადებები და სარეველები, რომლებიც ყოველწლიურად მნიშვნელოვან 

ზიანს აყენებენ ჯერ მცენარეს, შემდეგ კი მთლიანად სოფლის მეურნეობას. ზოგადი გათვლებით 

ისევე, როგორც მთელს მსოფლიოში, საქართველოშიც მათ მიერ გამოწვეული ზარალი მინდვრის 

პირობებში 30%-ს აღწევს, ხშირად კი გაცილებით მეტიცაა. ამას ემატება შენახვის პირობებში 

მიყენებული ზარალი, ეს კი დამატებით 10-12%-ს შეადგენს. მცენარეთა მავნებლების გამრავლების 

და მათგან გამოწვეული დაზიანების კარგი მაგალითია ბოლო პერიოდში საქართველოში 

გავრცელებული ინვაზიური სახეობები: ამერიკული თეთრი პეპელა, აზიური ფაროსანა და სხვები.    

მცენარეთა დაცვის თანამედროვე სტრატეგია ითვალისწინებს ბრძოლის ინტეგრირებული 

სისტემების გამოყენებას, რომელიც მიმართულია მავნე ორგანიზმების რიცხოვნობის 

შეზღუდვასთან, მავნეობის ზღვრის ქვევით. ინტეგრირებული სისტემები ითვალისწინებს 

ბრძოლის ქიმიური ღონისძიებების შეზღუდვას სხვა არაქიმიური, განსაკუთრებით კი 

ბიოლოგიურის ფართოდ გამოყენებით.  

სოფლის მეურნეობის მეცნიერებათა აკადემიის სისტემის ყოფილი კვლევითი 

ინსტიტუტების მიერ წლების განმავლობაში შემუშავებულია ინტეგრირებული დაცვის სისტემები: 

ვაზის, ხეხილის, ციტრუსოვანი კულტურების, ბოსტნეულ - ბაღჩეულის, მინდვრის კულტურების, 

კარტოფილის და სხვა., რომლებიც რეკომენდაციის სახით გამოქვეყნებულია აკადემიის მიერ, 

თუმცა სამწუხაროდ მათი პრაქტიკაში გამოყენება არ ხდება. ამის მთავარი მიზეზი ფერმერთა 

ცოდნის დაბალი დონეა, რეკომენდებულია: 

- შეიქმნას ფერმერთა კვალიფიკაციის ამაღლების ერთიანი სისტემა, სადაც თანამედროვე 

მეთოდების გამოყენებით დაინტერესებულ ფერმერებს გადაეცემათ ინფორმაცია ახალი ჯიშების, 

მათი მოყვანის ტექნოლოგიების, მცენარეთა და ცხოველთა მავნებლების და დაავადებების 

წინააღმდეგ ახალი, ეკოლოგიურად უსაფრთხო ღონისძიებების გამოყენებაზე და სხვა.  

მეორე დიდი პრობლემაა ბიოლოგიური ბრძოლის საშუალებების (სასარგებლო მწერების, 

ტკიპების, პათოგენური ორგანიზმების) გამოყენების დაბალი დონე. აღსანიშნავია, რომ წარსულ 

წლებში საქართველოში ფუნქციონირებდა სასარგებლო ორგანიზმების ხელოვნური გამრავლების 5 

საწარმოო ბიოლაბორატორია (ბათუმის, ზუგდიდის, სოხუმის, გორის, გურჯაანის), რომელთგან 

დღესდღეობით არცერთი არ ფუნქციონირებს, რეკომენდებულია: 

- მათი თანამედროვე მოთხოვნების დონეზე აღდგენა, შესაბამისი ტექნიკით და 

სპეციალისტებით დაკომპლექტება.    

მესამე მნიშვნელოვანი პრობლემა თანამედროვე ცოდნით აღჭურვილი მცენარეთა დაცვის 

სპეციალისტების ნაკლებობაა. რეკომენდებულია: 

- დროულად გადაილახოს ბიუროკრატიული ბარიერები და აგრარული პროფილის უმაღლეს 

სასწავლებლებში გაფართოვდეს, ან ჩამოყალიბდეს მცენარეთა დაცვის სპეციალობები.   

- გაძლიერდეს კვლევითი სამუშაოები შესაბამის კვლევით ინსტიტუტებში, რათა მოხდეს 

ახალი განსაკუთრებით მნიშვნელოვანი მავნე მწერების წინააღმდეგ ახალი თანამედროვე 

ატრაქტანტული, ანტიფიდანტური და რეპელენტური თვისებების მქონე პრეპარატების შექმნა. 

ასეთი ბიოტექნიკური საშუალებების გამოყენება საშუალებას მოგვცემს მოვახდინოთ მავნე 

მწერების გამოჩენის პროგნოზირება და შემდგომ მათ წინააღმდეგ ბრძოლის ოპტიმალური 

ღონისძიებების დამუშავება. 

- განსაკუთრებული ყურადღება უნდა დაეთმოს ბიოპრეპარატების წარმოებას. წინა წლებში და 

ახლაც, ჩვენს ქვეყანაში შემოდის 6 დასახელების ბიოლოგიური პრეპარატი, რომლებიც 

ხასიათდებიან ადამიანზე და გარემოზე ზემოქმედების ნაკლებად უარყოფითი თვისებებით. 

ამჟამად უკვე დაწყებულია მათი წარმოება, საჭიროა ამ ღონისძიებების მხარდაჭერა და კიდევ უფრო 

გაფართოვება, რადგან ისინი ინტეგრირებული დაცვის ერთ - ერთ ძირითად რგოლს წარმოადგენენ. 

- უნდა ჩამოყალიბდეს თანამედროვე ტექნოლოგიებით აღჭურვილი მავნე ორგანიზმების 

გამოჩენა - გავრცელების პროგნოზირების კვლევითი ცენტრი, სადაც მაღალკვალიფიციური 

მცენარეთა დამცველები სისტემატური დაკვირვებების საფუძველზე, წინასწარ განსაზღვრავენ 

მოსალოდნელ საფრთხეებს, მათ შორის ინვაზიური სახეობებისას და დროულად მოახდენენ 

შესაბამისი ღონისძიებების დაგეგმვას და განხორციელებას. ასეთი სამსახურის არარსებობით 

გამოწვეულია ქვეყანაში ამერიკული თეთრი პეპელას და აზიური ფაროსანას ფართო გავრცელება.  

ზემოთაღნიშნული ღონისძიებების განხორციელებისა და ქვეყანაში მავნე ორგანიზმების 

წინააღმდეგ ბრძოლის ინტეგრირებული სისტემების ეფექტიანად გამოყენების მიზნით 

აუცილებელია მიღებული იქნას საქართველოს მთავრობის შესაბამისი დადგენილება, რომელშიც 

აისახება მცენარეთა დაცვის ღონისძიებანი 2030 წლამდე პერიოდისათვის.   

 

I.II სასურსათო უსაფრთხოების პრობლემები. 

ა. სასურსათო უზრუნველყოფა. 

თანამედროვე მსოფლიოში სასურსათო უსაფრთხოება აღიარებულია. როგორც 

ადამიანის სიცოცხლისათვის აუცილებელი საკვებ პროდუქტებთან  ფიზიკური და 

ეკონომიკური  ხელმისაწვდომობა და მათი საკმარისი რაოდენობით წარმოება. ფიზიკური 

ხელმისაწვდომობა განიხილება, როგორც საკმარისი რაოდენობისა და ხარისხის 

პროდუქტების არსებობა. ეკონომიკური  ხელმისაწვდომობა გულისხმობს იმას, რომ 

ადამიანს უნდა ჰქონდეს იმდენი შემოსავალი, რომ შეძლოს მინიმალურად მაინც 

დაიკმაყოფილოს სურსათზე მოთხოვნილება.  

საქართველოში მიმდინარე ეკონომიკური გარდაქმნების ნეგატიური შედეგები 

უშუალოდ აისახა სასურსათო უსაფრთხოებაზე. სასოფლო-სამეურნეო წარმოების 

მოცულობის მკვეთრად შემცირებით კვების პროდუქტების წარმოების დონეც დაეცა. 

1990 წელთან შედარებით 2019 წელს მარცვლის წარმოება შემცირდა - 1,7  ჯერ, მათ 

შორის ხორბლის წარმოება - 2,6-ჯერ, სიმინდის - 1,3-ჯერ, კარტოფილის - 4,5-ჯერ, 

ბოსტნეულის - 2,8-ჯერ, ხორცის - 2,5-ჯერ, რძის - 1,2-ჯერ, კვერცხის - 1,2-ჯერ. დაბალია 

მოსავლიანობა, კერძოდ ხორბლის - 23  ც., სიმინდის - 2 ც., კარტოფილის - 123 ც, 

ბოსტნეულის - 88 ც. დაბალია მეცხოველეობის პროდუქტიულობაც, კერძოდ ერთ ფურზე 

იგი შეადგენს - 1543 კგ-ს, ერთ კვერცხმდებელ ქათამზე - 140 ცალ კვერცხს. 

სურსათის მოხმარების დონის მიხედვით დაფიქსირდა თავისებურება: წარმოების 

მკვეთრად შემცირების მიუხედავად მოსახლეობის ერთ სულზე გაიზარდა მოხმარების 

მაჩვენებელი. მაგალითად, ხორცის მოხმარება 1990 წელს შეადგენდა 36,5 კგ-ს, 2019 წელს - 

40 კგ-ს. მაშინ, როცა მოსახლეობის ერთ სულზე წარმოებული იყო 1990 წელს  31,2 კგ, ხოლო  

2019 წელს 19,5 კგ. სხვაობა პირველ შემთხვევაში 5,2 კგ, მეორე შემთხვევაში 20,5 კგ. დაიფარა 

იმპორტით. აღსანიშნავია, რომ  1990 წელს მოსახლეობა შეადგენდა 5 მილიონ 456 ათას კაცს, 

2019 წელს 1 მილიონ 739 ათასით ნაკლებს. 

ქვეყანაში სასურსათო უსაფრთხოება მაღალ რისკებთან არის დაკავშირებული, ეს 

დასტურდება შემდეგი მონაცემებითაც. 2016-2019 წლებში საშუალო წლიურად ქვეყანაში 

იმპორტით შემოტანილ იქნა 596,25 ათასი ტონა ხორბალი, ადგილზე წარმოებული იყო 108 

ათასი ტონა. შესაბამისად, ხორცი 85,3 ათასი და 69,5 ათასი ტონა, ბოსტნეული 98 ათასი და 

142 ათასი  ტონა, რძე და რძის პროდუქტები 130 ათასი და 546 ათასი ტონა. 

ნიშანდობლივია, რომ შემოგვაქვს ისეთი პროდუქტი, რომლის წარმოების 

ხელსაყრელი პირობები და ტრადიციებიც ადგილზე გაგვაჩნია. მაგალითად, 2019 წელს 

ქვეყანაში შემოტანილია 44,6 მლნ დოლარის მცენარეული ზეთი, 58,3 მლნ დოლარის შაქარი, 

78,2 მლნ დოლარის ხილი, 9 მლნ დოლარის ჩაი, 36 მლნ დოლარის თევზი და თევზეული, 

78 მლნ დოლარის ფრინველის ხორცი. სასურსათო უსაფრთხოების მაღალ რისკებზე 

მიუთითებს ქვეყნის აგრარულ ბაზარზე სასურსათო პროდუქტების მაღალი ხვედრითი 

წილიც (70-75%). 

ქვეყნის სასურსათო უზრუნველყოფის ჩამოყალიბებული იმპორტით შემოტანილი 

ტენდენციები გვიჩვენებს, რომ პრობლემა კომპლექსურია და სისტემური მიდგომებით 

გადაწყვეტას მოითხოვს. მოსახლეობის სურსათით უზრუნველყოფის ფუნქცია 

სახელმწიფოს, როგორც პოლიტიკური სუბიექტის ექსკლუზიური ფუნქციაა. თუ 

გავითვალისწინებთ, რომ ქვეყნის მიწის ფონდის 85%-მეტი ჯერ კიდევ სახელმწიფოს 

საკუთრებაშია, გასაგები გახდება სასურსათო უზრუნველყოფაში სახელმწიფოს როლის 

მზარდი ხასიათი.  

სასურსათო უსაფრთხოების რისკების შემცირებისათვის და ამ მიმართულებით 

სტაბილური მდგომარეობის შესაქმნელად საგანგებო ღონისძიებათა განხორციელება იქნება 

საჭირო, კერძოდ: 

- აუცილებელია 10 დასახელების ძირითადი სასურსათო პროდუქციის მიხედვით, 

რომლებითაც განისაზღვრება სასურსათო უსაფრთხოების დონე, გაანალიზდეს არსებული 

მდგომარეობა, რეზერვები, ახალი ტექნოლოგიების გამოყენების პერსპექტივა, რეგიონების 

რესურსული პოტენციალი, საბაზრო კონიუნქტურა და განისაზღვროს 2030 წლამდე 

პერიოდისთვის მათი წარმოების შესაძლებლობები. 

ღონისძიებებში უნდა იყოს გათვალისწინებული არა მხოლოდ მიწის რესურსების 

რაციონალურად გამოყენება, არამედ მასთან ერთად თანამედროვე ტექნოლოგიებზე 

დაფუძნებული წარმოებისა და შრომის ორგანიზაციის მაღალი დონე. 

 

ბ. სურსათის უვნებლობა. 

 სურსათის წარმოების ზრდის შეუქცევადი პროცესი მისი  რისკების შეფასების 

რთულ ამოცანებს აყენებს. ამიტომ მათი შეფასების სისტემურ უზრუნველყოფას და ამ 

თვალსაზრისით მეცნიერული პოტენციალის რაციონალურად გამოყენებას 

განმსაზღვრელი მნიშვნელობა აქვს. 2020 წელს მსოფლიოში გავრცელებული 

კორონავირუსის პანდემიამ ახალი გამოწვევების წინაშე დააყენა კაცობრიობა. პოსტ 

პანდემიურ პერიოდში რისკების შეფასება ერთ-ერთ უმნიშვნელოვანეს ამოცანად დარჩება. 

საერთაშორისო ორგანიზაციების მიერ აღიარებულია, რომ სურსათის უვნებლობის 

მაღალი დონე მიიღწევა სისტემურ პრინციპზე დაფუძნებული რისკის შეფასების პროცესის 

(„საწყისი წერტილის“ ჩათვლით) მუდმივი სრულყოფით.   

2020 წელს საქართველოს სოფლის მეურნეობის მეცნიერებათა აკადემიის 

თაოსნობით, საქართველოს გარემოსა დაცვისა და სოფლის მეურნეობის სამინისტროს 

სამეცნიერო-კვლევითი ცენტრის და სხვა დაინტერესებული ორგანიზაციების 

მონაწილეობით მომზადდა „რისკის შეფასებისათვის ინიცირების პროცედურების“ 

დოკუმენტი. 

საჭიროა საქართველოს გარემოსა დაცვისა და სოფლის მეურნეობის სამინისტრომ 

უზრუნველყოს: 

- საქართველოს სოფლის მეურნეობის მეცნიერებათა აკადემიის თაოსნობით 

სამეცნიერო-კვლევითი ცენტრის და   დაინტერესებული მხარეების მონაწილეობით „რისკის 

შეფასებისათვის ინიცირების პროცედურების“ დოკუმენტის საფუძველზე რისკების 

შეფასების ორგანიზაცია. 

- რისკის შეფასების სამეცნიერო პოტენციალის გაძლიერებისათვის რისკის 

შემფასებელ მეცნიერთა მიზნობრივი თემატური ტრენინგების დაგეგმვა, ორგანიზება, 

მუდმივად განახლება და მეთოდოლოგიების სწავლება; 

- მიკრობიოლოგიური, ან ქიმიური ხასიათის სავარაუდო ინიცირების, „სწრაფი“ 

რისკის შეფასებისათვის სხვადასხვა წარმოსახვითი სცენარების კონცეპტუალური 

მოდელების, „კრიზისის პროტოკოლი“-ს შემუშავება და შესაბამისად რისკის შეფასების და 

რისკის მართვის ორგანოების როლის და მათი ურთიერთობის ფორმის განსაზღვრა; 

- „მეცნიერთა ჯგუფის“ მიერ რისკების შეფასების საქმიანობის განხორციელება იმ 

სამეცნიერო დისციპლინების საფუძველზე (სურსათის უვნებლობა, ვეტერინარია, 

მცენარეთა დაცვა, სტატისტიკა, ბიოინფორმატიკა და სხვა), რომლებიც ფარავენ სრულ 

ჯაჭვს „მინდვრიდან სუფრამდე“; 

- 2021 წლის სურსათის მოხმარების („ფაქტიური კვების“) ეროვნული კვლევის 

ორგანიზება EFSA მეთოდოლოგიის საფუძველზე. 

 

გ. ეკოლოგიურად სუფთა პროდუქციის წარმოება. 

თანამედროვე პირობებში, სოფლის მეურნეობის უსაფრთხო განვითარების, 

ეკოსისტემის წონასწორობის შენარჩუნებისა და ქიმიურ ინდუსტრიაზე ნაკლებად 

დამოკიდებულების, ამასთან, მომხმარებელთა ინტერესების გათვალისწინებით, სულ 

უფრო პოპულარული და მოთხოვნადი ხდება ეკოლოგიურად სუფთა სასურსათო 

პროდუქტების, ანუ ბიოპროდუქტების წარმოების განვითარება.       ასეთი წარმოების 

ამოსავალ პრინციპს წარმოადგენს  ნიადაგის განოყიერების ამაღლებისა  და მცენარეთა 

დაცვის ქიმიური საშუალებების მკაცრად მიზნობრივი და რეგლამენტირებული გამოყენება 

და ამ მიზნით ეკოლოგიურად დაცული ზონების გამოყოფა. 

ეკოლოგიურად სუფთა პროდუქტი არის სპეციალური აგროტექნიკის გატარებისა და 

რეგულირების შედეგად მიღებული პროდუქცია, რომელიც გამორიცხავს მინერალური 

სასუქების, პესტიციდების, ჰერბიციდებისა და სხვა სახის ქიმიური საშუალებების, აგრეთვე  

გენური ინჟინერიის ტექნოლოოგიით მიღებული ორგანიზმების გამოყენებას. 

მიახლოებითი მონაცემებით, ასეთი პროდუქციის წარმოება შეადგენს მსოფლიო წარმოების 

მხოლოდ 2%-ს. თუმცა, არის  ისეთი ქვეყნებიც, სადაც უფრო მაღალ შედეგებსაც მიაღწიეს, 

მაგალითად ავსტრიაში ეკოლოგიურად სუფთა პროდუქციის წარმოება 10%-მდეა. ამ მხრივ 

გამოირჩევიან: შვეცია, შვეიცარია, გერმანია, იტალია, ფინეთი და სხვა. ეკოლოგიური 

პროდუქციის წარმოება უნდა განვიხილოთ არა როგორც ცალკე აღებული პროცესი, არამედ 

როგორც მეურნეობრიობის ნაირსახეობა (მიმართულება). 

ევროკავშირის ქვეყნებში მოსახლეობის მსყიდველუნარიანობა გაცილებით მაღალია, 

ბიოპროდუქცია კი მაღალი თვითღირებულებით და შესაბამისად მაღალი სარეალიზაციო 

ფასით გამოირჩევა. როგორც ექსპერტები ასკვნიან, მცირე ქვეყნებს კი, და მათ შორის 

საქართველოს, ხელსაყრელი პირობები აქვთ ბიომეურნეობების განვითარებისათვის. 

უნიკალური ბუნებრივი პირობებიდან გამომდინარე საქართველოს აქვს რეალური 

პერსპექტივა გახდეს ბიოპროდუქციის სერიოზული მწარმოებელი და კონკურენტუნარიანი 

ექსპორტიორი არა მხოლოდ ევროკავშირის ქვენებისთვის. ევრაზიის სივრცეში მისი 

ისტორიული ადგილი ამ ამოცანის აქტუალურობას განსაკუთრებულ მნიშვნელობას 

ანიჭებს. რეკომენდებულია: 

- საექსპორტო ბაზრების ასათვისებლად როგორც ტრადიციული წარმოების ბაზის 

გაფართოება, ისე ეკოლოგიური პროდუქტების წარმოების სპეციალიზაციის მიზნობრივი 

განვითარებაც. 

- აგრარული სექტორის სუსტი კომერციალიზაცია და მასში ოჯახური მეურნეობების 

დომინირება, ეკოლოგიურად სუფთა პროდუქტების წარმოების გაფართოების 

შესაძლებლობას იძლევა. ეს მნიშვნელოვან წილად ხელს შეუწყობს ქვეყანაში ტურიზმისა 

და საკურორტო მეურნეობის  შემდგომ განვითარებას. 

- ეკოლოგიურად სუფთა სასურსათო პროდუქციის წარმოება მიზანშეწონილია 

მხოლოდ ამ მიზნით გამოყოფილ ლოკალურ ზონებში და საგანგებოდ შერჩეულ 

ფართობებზე, სადაც გატარდება სპეციფიკური აგროტექნიკური ღონისძიებები. 

- ასეთი ფართობები შესაძლებელია გამოიყოს კომერციალიზაციის პრინციპით, 

უშულოდ მომხმარებელთა გარკვეული ჯგუფის დაკვეთით ხელშეკრულების საფუძველზე. 

ასეთ ზონებში, ეკოლოგიურად სუფთა პროდუქციის წარმოების მოცულობები იქნება 

შედარებით მცირე და შესაბამისად ძვირადღირებულიც. ეს იქნება ბიზნესის სპეციფიკური 

ფორმა, რომლის არეალიც სავარაუდოდ თანდათან გაფართოვდება. 

სოფლის მეურნეობაში მთავარი მოთხოვნა უნდა იყოს ის, რომ ნიადაგის ნაყოფიერების 

ამაღლებისა და მცენარეთა დაცვის ინტეგრირებული მეთოდების, აგრეთვე გენური 

ინჟინერიის მიღწევების გამოყენება იყოს მკაცრად მიზნობრივი, რეგულირებულ-

რეგლამენტირებული და სისტემატურად სრულყოფადი ტექნოლოგიური სისტემის 

ჩარჩოებში, საამისოდ დადგენილი სახელმწიფო და მსოფლიო სტანდარტების უცილობელი 

და სრული დაცვით. 

ეკოლოგიურად სუფთა სასურსათო პროდუქციის წარმოების შესაძლებლობების 

გამოყენების მიმართულებით ნაყოფიერი სამეცნიერო მუშაობა ჩატარდა (გამოკვლევები 

ახლაც მიმდინარეობს) საქართვალოს სოფლის მეურნეობის მეცნიერებთა აკადემიაში. 

გამოკვლევებით დადგინდა, რომ:  

- 2025 წლამდე პერიოდისათვის საქართველოში ხორბლისათვის სავარაუდოდ 

გამოსაყოფი 90 ათასი ჰა ფართობიდან ეკოლოგიურად სუფთა პროდუქციის 

საწარმოებლად, კომერციალიზაციის პრინციპების დაცვით, ოპტიმიზირებული ვარიანტის 

მიხედვით შესაძლებელია გამოიყოს 6700-7000 ჰა, საიდანაც მინიმალური დამუშავების 

ტექნოლოგიის გამოყენებით, დარაიონებული ჯიშებით თესვისას (18,0 ც. მოსავლიანობის 

პირობებში), შეიძლება მივიღოთ 12 ათასი ტონა ეკოლოგიურად სუფთა (დაცული) 

ხორბალი. ხოლო მინიმალური დამუშავების ტექნოლოგიის გამოყენებით ახალი, 

პერსპექტიული ჯიშებით თესვისას (25,0 ც. მოსავლიანობის პირობებში) 16.7 ათასი ტონა 

ეკოლოგიურად სუფთა (დაცული) ხორბალი.     

- მარცვლეულის საწარმოებლად, უნდა გამოვიყენოთ ეკოლოგიურად დაცული 

მიკროზონები (სარწყავი წყლით უზრუნველყოფილი). შესაბამისი გათვლები 

გაკეთებულია, როგორც ხორბლის, სიმინდის, ასევე ყურძნის წარმოების მიხედვითაც, 

ასეთი მიკროზონები სავარაუდოდ შეიძლება გამოიყოს დედოფლისწყაროს, სიღნაღის, 

საგარეჯოს, გურჯაანის, თელავის, ყვარლის რაიონებში. 

- წყალტუბოს რეკრეაციულ ზონაში დადგინდა ეკოლოგიურად სუფთა პროდუქციის 

წარმოების განვითარების პირობები, რაც საფუძვლად დაედება სასოფლო-სამეურნეო 

კულტურათა მოვლა-მოყვანის, ეკოლოგიურად სუფთა პროდუქციის წარმოებაზე 

მორგებული ტექნოლოგიების გამოყენებას. აუცილებელია მეცნიერების სხვა დარგების 

წარმომადგენელთა მონაწილეობით შემუშავდეს წყალტუბოს რეკრეაციული ზონის 

სოფლის მეურნეობის კომპლექსური  განვითარების პროგრამა (როგორც საპილოტე 

პროექტო). მომავალში, როცა თანდათან გაიზრდება ეკოლოგიურად სუფთა სასურსათო 

პროდუქტების გამოყენების შესაძლებლობები და მასშტაბები, რეკრეაციული ზონების 

მდგრადობისა და სტაბილურობის გაძლიერებით, წყალტუბოს ზონის მსგავსად ქვეყნის 

სხვა რეკრეაციულ ზონებშიც შეიქმნება ეკოლოგიურად სუფთა პროდუქციის წარმოების 

მატერიალური და ორგანიზაციული ბაზა.  

საქართველოში, ეკოლოგიურად სუფთა სასურსათო პროდუქტების წარმოების 

მასშტაბების თანდათანობითი გაფართოების გათვალისწინებით, სასოფლო-სამეურნეო 

წარმოების შემდგომი, მდგრადი განვითარებისათვის ასევე რეკომენდებულია: 

- სელექციისა და მეთესლეობის გაუმჯობესება და კულტურათა თესვა 

მაღალმოსავლიანი ჯიშებით, მცენარეთა დაცვის ინტეგრირებული სისტემის ზედმიწევნით 

მიზნობრივი და სრულყოფილი გატარება;  

- ნიადაგის განოყიერების სისტემის სრულყოფა, მატერიალურ-ტექნიკური რესურსებით 

მომარაგებისა და გამოყენების დიფერენცირებული რეკომენდაციების დამუშავება და დანერგვა; 

- პროდუქციის გადამუშავების, გასაღების, წარმოების საშუალებებით მომარაგებისა და 

საწარმოო მომსახურების ტიპის დამოუკიდებელი და ინტეგრირებული საწარმოების, 

კოოპერატივების და სხვა ორგანიზაციულ ფორმირებათა შექმნა; 

- სახელმწიფო დაკვეთებისა და შესყიდვების მექანიზმის შემუშავება და ამოქმედება; 

მიზანშეწონილად მიგვაჩნია გარემოს დაცვისა და სოფლის მეურნეობის, 

ეკონომიკისა და მდგრადი განვითარების, ჯანმრთელობის დაცვისა და შრომის 

სამინისტროებმა და საქართველოს სოფლის მეურნეობის მეცნიერებთა აკადემიამ 

მოამზადონ საქართველოს მთავრობის დადგენილება „საქართველოში ეკოლოგიურად 

სუფთა პროდუქციის წარმოების განვითარების დამატებითი ღონისძიებათა შესახებ 2030 

წლამდე პერიოდისათვის.“ 

 

I.III. სასოფლო-სამეურნეო პროდუქციის/ნედლეულის წარმოება - 

გადამუშავება. 

ა. მარცვლეულის (ხორბლის) წარმოება. 

 

საქართველოში რიგი მიზეზების გამო (მცირე მიწიანობა, ვერტიკალური 

ზონალობა, ერთმანეთისაგან განსხვავებული ბუნებრივ-საწარმოო პირობები, 

ტრადიციები და სხვა) მნიშვნელოვნად შეზღუდულია მარცვლეულის (ხორბლის) 

წარმოება. დღევანდელ მსოფლიოში  და მით უფრო, პოსტპანდემიის პერიოდში კიდევ 

უფრო გამწვავდება  სასურსათო კრიზისი. იგი განსაკუთრებით  მძიმე შედეგებს 

გამოიწვევს იმ ქვეყნებში, რომლებიც მარცვლეულის (ხორბლის) იმპორტზე არიან 

არსებითად დამოკიდებული. საქართველოში 2019 წელს ხორბლით 

თვითუზრუნველყოფის კოეფიციენტი მხოლოდ 15 %-ს შეადგენდა. ამავე წლის 

ხორბლის ბალანსის მიხედვით ქვეყანაში წარმოებული იყო 101 ათასი ტონა ხორბალი, 

იმპორტით შემოტანილი 587 ათასი ტონა. 2016 – 2019 წლებში საშუალოდ წელიწადში 

საქართველომ მოიხმარა 787,25 ათასი ტონა. აქედან, შემოტანილი ხორბალი საშუალო 

წლიურად შეადგენდა 596,25 ათას ტონას (75 %-ს).  

      მარცვლის  (ხორბლის) წარმოების პერსპექტივის მიმართ დღესაც ორი პოზიციაა 

გამოკვეთილი. ექსპერტთა ერთ ნაწილს მიაჩნია, რომ საქართველომ საკუთარი 

წარმოებით უნდა დაიკმაყოფილოს ხორბალზე მოთხოვნილება და ამ ამოცანის 

შესრულებისათვის გამოიყენოს ხელსაყრელი ბუნებრივ - საწარმოო პირობები. ამ 

მოსაზრებას არ იზიარებს ექსპერტთა მეორე ნაწილი. მათ ერთ-ერთ არგუმენტად მოაქვთ 

ის, რომ საქართველოში გასული საუკუნის 50-იან წლებში საკუთარი წარმოებით 

ხორბალზე მოთხოვნილებათა სრული დაკმაყოფილების ამოცანა წარუმატებელი იყო. 

ამასთან მიაჩნიათ, რომ ქვეყნის უნიკალური ნიადაგობრივი პირობები რაციონალურად 

უნდა იყოს გამოყენებული სხვა კულტურების, მათ შორის საექსპორტო დანიშნულების 

პროდუქციის წარმოებისათვის. მოვალენი ვართ სწორად განვსაზღვროთ მარცვლეულის 

(განსაკუთრებით ხორბლის) წარმოების პერსპექტივა. ხორბალზე (პურპროდუქტებზე)   

საშუალო წლიური მოთხოვნილება 2030 წლამდე პერიოდისათვის დაახლოებით 

შეადგენს 680-700 ათას ტონას. თანამედროვე ტექნოლოგიების გამოყენებით თუ 2021 – 

2025 წლებში საშუალოდ ხორბალი დაითესება 90 ათას ჰექტარზე (2019 წელს დათესილი 

იყო 43,6 ათას ჰექტარზე) და საშუალოდ მიღებული იქნება 30 ცენტნერი მარცვალი, 

ხორბლის ბალანსში საკუთარი წარმოების ხვედრითი წილი მიაღწევს 39 %-ს (2019 წელს 

იყო 15 %), ხოლო ჰექტარზე 35 ცენტნერის მიღების პირობებში - 46 %-ს. შემდგომ, 2030 

წლამდე პერიოდისთვის ორიენტაცია უნდა ავიღოთ ხორბლის წარმოების ინტენსიურ 

მიმართულებაზე (მოსავლიანობის გადიდებაზე სულ მცირე 40-45 ცენტნერამდე), რაც 

ბევრად არის დამოკიდებული შესაბამისი ხარისხის სათესლე მასალაზე. 

დღეისათვის ხორბლის სათესლე მასალას სტაბილურად აწარმოებს 4 შპს: 

„ლომთაგორა“, „მამული 96“, „ნობლექსი“, „ასპრია“. სხვადასხვა საინფორმაციო წყაროებით 

დგინდება, რომ მათ მიერ ბაზრისათვის მიწოდებული თესლის საშუალო წლიური 

მოცულობა არ აღემატება 1 000 ტონას, რაც საკმარისია მხოლოდ 4 000 ჰა მიწის ნაკვეთზე 

ხორბლის მოსაყვანად. დაახლოებით ერთი ამდენი იმპორტირებულია, ამიტომ ფერმერების 

უმეტესობა დასათესად იყენებს გაურკვეველი წარმოშობისა და დაუდგენელი ხარისხის 

სათესლე მასალას. შედეგად - დაბალია საშუალო საჰექტარო მოსავალი     

საქართველოში ხორბლის (საერთოდ მარცვლეულის) წარმოების გადიდების 

ინტენსიური და ექსტენსიური პირობები მაქსიმალური ეფექტიანობით უნდა იყოს 

გამოყენებული. უკანასკნელ წლებში (1990-2020 წლები) ნათესი ფართობები შემცირდა 

702 ათასი ჰექტრიდან 208 ათას  ჰექტრამდე, მათ შორის ხორბლის 91,7 ათასი 

ჰექტარიდან 43,6 ათას ჰექტრამდე. ეს არის რეზერვი, რომლის გამოყენებით შესაძლებელია 

ნათესი ფართობების ზრდა. ექსპერტული გათვლები გვიჩვენებს, რომ მარცვლეული 

კულტურების - ხორბლის, სიმინდის, ქერის (შვრიასთან ერთად) წარმოებისათვის 

შესაძლებელია (ოპტიმალურია) გამოყენებულ იქნას 330-340 ათასი ჰექტარი მიწის 

ფართობი (2019 წელს ეს მაჩვენებელი შეადგენდა 144 ათას ჰექტარს). მათ შორის 

ხორბლისათვის 90 ათასი, სიმინდისათვის 200 ათასი, ქერისათვის (შვრიასთან ერთად) 40 

ათასი ჰექტარი. აღნიშნულ ფართობზე 2025 წლისათვის შესაძლებელია მიღებულ იქნას 270 

ათასი ტონა ხორბალი  (საშუალო მოსავალი 30 ც), 800 ათასი ტონა სიმინდი (საშუალო 

მოსავლიანობა 40 ცენტნერი), 120 ათასი ტონა ქერი შვრიასთან ერთად (საშუალო 

მოსავლიანობა 30 ცენტნერი). ასეთ პირობებში სულ წარმოებული იქნება 1 190 ათასი ტონა 

მარცვალი, ანუ 2019 წელთან შედარებით 4,5-ჯერ მეტი. მარცვლის წარმოების ასეთი ზრდა 

მნიშვნელოვნად შეუწყობს ხელს მეცხოველეობის პროდუქციის ზრდას და 

გარკვეულწილად შეამცირებს სურსათით უზრუნველყოფასთან დაკავშირებულ რისკებს. 

2030 წლისათვის აღნიშნულ ფართობებზე ხორბლის საშუალო მოსავლიანობის 40 

ცენტნერის, სიმინდის 50 ცენტნერის, ქერის (შვრიასთან ერთად) 40 ცენტნერის წარმოების 

პირობებში ქვეყანაში მარცვლის წარმოება მიაღწევს 1 520 ათას ტონას (მათ შორის ხორბლის-

360 ათას ტონას),  2019 წელთან შედარებით 3,6-ჯერ მეტს. 

      მარცვლის წარმოების სავარაუდო ზრდა  მოითხოვს შესაბამისი სათესლე მასალით 

უზრუნველყოფას, შენახვის ინფრასტრუქტურის შექმნას, მექანიზაციის საშუალებების 

ეფექტურ გამოყენებას, სარწყავი წყლით უზრუნველყოფას, ფერმერთა კვალიფიკაციის 

ამაღლებას. შესაბამისად რეკომენდაციებია: 

- მაღალხარისხიანი ადგილობრივი სათესლე მასალის წარმოება და ფერმერების მიერ 

მათი (ისევე, როგორც იმპორტული მაღალხარისხიანი თესლის) გამოყენების შესაბამისი 

მაკონტროლებელი მექანიზმის შემუშავება; 

- მოსავლის აღების და მისი შემდგომი დამუშავება-შენახვის ინფრასტრუქტურის 

მოდერნიზაცია, ხორბლის მწარმოებელ მეურნეობებთან კომპაქტური დასაწყობების 

ინფრასტრუქტურის მოწყობა; 

- ხორბლის მწარმოებელ ფერმერთა (ზოგადად სხვა მარცვლეული კულტურების 

მწარმოებელი ფერმერებისაც) ცოდნის ამაღლება თანამედროვე აგროტექნოლოგიური 

ღონისძიებების შესაბამის აგროვადებში გატარების, ინფორმაციული ტექნოლოგიების 

გამოყენების შესაძლებლობების, დანახარჯთა პირველადი აღრიცხვის წარმოების, 

სასოფლო-სამეურნეო მარკეტინგის და სხვა საკითხებში. 

ყველა ეს და სხვა ღონისძიებებიც უნდა აისახოს „მარცვლეულისა და 

მეცხოველეობის პროდუქციის წარმოების გადიდების ღონისძიებათა  შესახებ“ 

სახელმწიფო მიზნობრივ პროგრამაში. უნდა გამოიყოს 2021-2022 წლებში გასატარებელი 

ორგანიზაციულ-სამეურნეო ღონისძიებათა გეგმა (მიწის ინვენტარიზაცია, ახალი 

ფართობების ათვისება, თესლით, სარწყავი წყლით, შესაბამისი ინფრასტრუქტურით, 

კადრებით უზრუნველყოფა და სხვა) და გათვალისწინებული უნდა იქნას პანდემიით 

(პოსტპანდემიით)  გამოწვეული სირთულეები, ბუნებრივ-საწარმოო თავისებურებები, 

ინტეგრაციული პროცესების დინამიკა და  სხვა. 

საქართველოს რეგიონების მიხედვით უნდა განისაზღვროს ეტაპობრივი ამოცანები 

(მიწის ფართობები ათვისება, წარმოების მოცულობა, წარმოების ფაქტორების ეფექტიანად 

გამოყენების პირობები და სხვა). აღნიშნულ პერიოდში უნდა მომზადდეს მყარი 

მატერიალური და ორგანიზაციული საფუძველი  შემდგომ ეტაპზე მარცვლეულისა და 

მეცხოველეობის პროდუქციის წარმოების სასურსათო უსაფრთხოების შესაბამისად 

გადიდებისათვის. 

ბ. მევენახეობა-მეღვინეობის განვითარების ტენდენციები. 

  

მევენახეობა-მეღვინეობა საქართველოში ოდითგანვე განიხილება, როგორც ქვეყნის 

ეკონომიკის ერთერთი განსაზღვრელი დარგი, ერის სულიერი და მატერიალური 

ძლიერების წყარო, მისი ცხოვრების განუყოფიი ნაწილი. მევენახეობა-მეღვინეობის 

განვითარების განსაზღვრისას ამოსავალი უნდა იყოს მისი ბუნებრივი და საწარმოო-

ეკონომიკური  პოტენციალი. მომავალში მევენახეობა-მეღვინეობა განვითარების  მთავარ 

მიმართულებად რჩება უმაღლესი ხარისხის მშრალი (თეთრი და წითელი) ბუნებრივად 

მოტკბო, ქართული ცქრიალა ღვინოების წარმოებისათვის სანედლეულო ბაზის 

განვითარება, ძირითადად ქართული, აბორიგენული, უნიკალური ჯიშების ბაზაზე. 

განსაკუთრებულ ყურადღებას მოითხოვს წარმოშობის ადგილის დასახელების კონტროლს 

დაქვემდებარებული ღვინოების წარმოების სანედლეულო ბაზის გაფართოება. ამჟამად, 

საერთაშორისო რეესტრში რეგისტრირებულია ადგილწარმოშობის 24 დასახელების ღვინო. 

გასათვალისწინებელია, რომ საქართველო თავისი გეოგრაფიული მდებარეობით, 

ბუნებრივ-კლიმატური და ზონალური პირობებით გამოირჩევა, როგორც ვაზის ჯიშების 

რაოდენობით (მრავალფეროვნებით), მათ შორის აბორიგენულით, ისე ყურძნის ქიმიურ-

ბიოლოგიური შემადგენლობით და შესაბამისად მიღებული ღვინო-პროდუქციის 

სამომხმარებლო თვისებებით. ეს თავისებურება მოითხოვს: 

- დაზუსტდეს ცალკეული რეგიონების, სოფლების, ზონებისა და მიკრო ზონების 

მიხედვით სამრეწველო ვაზის ჯიშთა დარაიონების სქემები. 

- განსაკუთრებული ყურადღება მიექცეს ჯიშობრივი სიწმინდის დაცვას, უნდა 

აღდგეს ჯიშთა გამოცდის სამსახური 

- აიკრძალოს უცხოური ვაზის ჯიშების სამრეწველო დანიშნულებით თვითნებურად 

შემოტანა და წინასწარი აპრობაციის გარეშე მათი გავრცელება 

- 2030 წლამდე პერიიოდისათვის რეალურია ვენახის ფართობების 75-80 ათას 

ჰექტრამდე გადიდება. ნარგაობაში დომინანტური ადგილი უნდა დაიკავოს უნიკალური 

ვაზის ჯიშებმა (საფერავი, რქაწითელი, ხიხვი, მწვანეები, ალექსანდროული, 

მუჯურეთული, უსახელოური, ოჯალეში, ჩხავერი და სხვა). მათი საშუალო საჰექტარო 

მოსავლიანობა შეიძლება გაიზარდოს (8-10 ტონამდე).  

- ქვეყანაში შეიძლება დამზადდეს ყოველწლიურად 450-500 ათასი ტონა ყურძენი. 

საიდანაც შესაძლებელი იქნება მრავალფეროვანი, მაღალხარისხოვანი ღვინის მიღება. 15-20 

მლნ დეკალიტრამდე ღვინო შეიძლება მიეწოდოს საერთაშორისო  ბაზარს.  

ადგილწარმოშობის, კონტროლს დაქვემდებარებული ღვინოების წარმოების ხვედრითმა 

წილმა შესაძლოა 40-45% მიაღწიოს. 

- შეიქმნას სამაცივრე მეურნეობები, აღდგეს ცქრიალა ღვინოების ქართული 

სანედლეულო ბაზა, საკონიაკე სპირტის გამოხდის ტრადიცია.  ქართული კონიაკი 

გაფორმებული უნდა იყოს ადგილწარმოების დასახელებით. 

- ქვეყანაში ერთ-ერთი უმთავრესი ამოცანად კვლავაც რჩება ღვინის ხარისხის 

ამაღლება. ამ საქმეში მნიშვნელოვანია მსხვილი ფირმების (საწარმოების) როლი, რომელთა 

პროდუქცია დღეს ქართული ღვინის იმიჯს ქმნის საერთაშორისო ბაზარზე. 

- მნიშვნელოვანია ქვეყნის გარეთ გატანილი პროდუქციის არაჯანსაღი 

კონკურენციისაგან დაცვა. იგულისხმება საქართველოს ადგილწარმოშობის პროდუქციის 

სახელით ფალსიფიცირებული პროდუქციის შეტანის კონტროლი სავაჭრო ქსელში. 

- მკაცრ კონტროლს უნდა დაექვემდებაროს შემოტანილი  სხვადასხვა სასუქების, 

ქიმიური და სხვა საშუალებების ხარისხი. 

- ჯერ კიდევ აუთვისებელია საქართველოში სუფრის ჯიშის ყურძნის წარმოების 

გაფართოების რესურსები. ქვეყნის ბაზარზე დომინირებს იმპორტული სუფრის ყურძენი, 

რომლის მოხმარება საკმაოდ დიდია. შეიძლება შეირჩეს ბუნებრივ-კლიმატური 

პირობებისადმი მაღალი ადაპტაციის მქონე, უხვმოსავლიანი და ნაკლებად შრომატევადი, 

ტექნოლოგიატევადი, დიდხანს შენახვადი და მაღალი გემური თვისებების მატარებელი 

ჯიშები და მოეწყოს ნერგების წარმოება და  მოსახლეობისათვის მიწოდება. 

დღევანდელი მსოფლიო ღვინოს განიხილავს როგორც სამკურნალო, 

პროფილაქტიკურ და დიეტურ სასურსათო პროდუქტს. ქართული ღვინოები ამ 

თვალსაზრისით გამორჩეულია, რასაც ვაზის ჯიში, წარმოების ადგილი და ტექნოლოგია 

განაპირობებს. შესაბამისად: 

- საქართველოს სამეცნიერო საზოგადოება აქტიურად უნდა ჩაერთოს საერთაშორისო 

პროგრამებში “ღვინო და ჯანმრთელობა”. ქართველი და უცხოელი მეცნიერების მიერ 

დადგენილია, რომ ღვინო (განსაკუთრებით წითელი და კახური ტექნოლოგიით 

დაყენებული) შეიცავს უამრავ ბიოლოგიურად აქტიურ ნივთიერებებს: ფენოლებს, 

ანტოციანებს, რომლებიც დიდ როლს თამაშობენ კარდიოლოგიური დაავადებების 

წინააღმდეგ, იცავენ ადამიანებს ათეროსკლეროზისაგან, აღნიშნავენ  მათ აქტიურობას 

სიმსივნური დაავადების პროფილაქტიკაშიც. ამ ნივთიერებების ფარმაცევტული 

სახელწოდებაა პროანტიციანიდები. ისინი დიდი რაოდენობითაა კონცენტრირებული 

ყურძნის წიპწაში 59%, კლერტში და კანში 19-21%, რბილობში კი 1%. კახური წესით ქვევრში 

დაყენებულ ღვინოში, რომელიც დამზადებულია მთლიანად დაჭყლეტილი ყურძნის 

(კლერტის, წიპწის, კანის) მაგარი ნაწილების მონაწილეობით, მათი შემცველობა 63%-ს 

აღწევს. 

დღეისათვის საქართველოში განსაკუთრებით გამოირჩევა ქვევრში კახური, 

იმერული ტექნოლოგიებით დაყენებული ღვინოები. ეს იმას ნიშნავს, რომ ოჯახურ 

მეურნეობებს ღვინის წარმოების მნიშვნელოვანი რესურსები გააჩნიათ. ბოლო წლებში 

ჩატარებული მეღვინეობის სხვადასხვა კონკურს-ფესტივალები ადასტურებენ ოჯახურ 

მეურნეობებში მევენახეობა-მეღვინეობისადმი დიდ ინტერესს და ღვინის წარმოების მაღალ 

ორგანიზაციას 

მევენახეობა-მეღვინეობის ეკონომიკური პოტენციალი და მისი პრიორიტეტულობა 

უახლოესმა ისტორიამაც დაადასტურა და ვაზისა და ღვინის შესახებ საქართველოს 

კანონითაც არის განმტკიცებული (1998წ.). ქვეყანაში კანონით არის დაცული, რომ 

ფილოქსერიან ზონაში, ვენახი მომავალში მხოლოდ ნამყენი,  ჯანსაღი სარგავი მასალით  

გაშენდეს. თუმცა, შესაბამისი საკმარისი საწარმოო ბაზა  ქვეყანაში აღარ არსებობს. 

დეფიციტურია ფილოქსერაგამძლე საძირე მასალა. იგი ძირითადად ქვეყნის გარედან 

(უკრაინა, მოლდოვა, ბულგარეთი, ესპანეთი, სერბეთი...) შემოაქვთ; ფილოქსერა გამძლე 

საძირე ვაზის სადედეების ფართობი ქვეყანაში 3-4 ათეულ ჰექტარს არ აღემატება, რაც 

მინიმალურადაც ვერ აკმაყოფილებს მოთხოვნილებას (გასული საუკუნის 80-იან წლებში 

მისი ფართობი 1500 ჰა-ს აღემატებოდა). 

ინდივიდუალური ნერგის მწარმოებლები საძირე მასალას მიტოვებული, 

მოუვლელი ვენახებიდან აგროვებენ, რაც მოკლებულია ჯიშურ და ფიტოსანიტარულ 

სიწმინდეს.  ერთადერთი საბაზისო სანერგე 2008 წლიდან სოფელ ჯიღაურაში (მცხეთის 

მუნიციპალიტეტი) შეიქმნა, რომლის განვითარების გეგმაში შედის მვენახეობის 

რეგიონებში საბაზისო სანერგეების მოწყობა-განვითარება.  

გ. მეხილეობის რეაბილიტაცია. 

 

მეხილეობა ქვეყანაში სოფლის მეურნეობის მნიშვნელოვანი დარგია და საქართველო 

აღიარებულია კლასიკური მეხილეობის ქვეყნად. უკანასკნელ წლებში ხილის წარმოება 

კატასტროფულად დაეცა. 1990 წელს წარმოებული იყო 591.2 ათასი ტონა ხილი, 2019 წელს 

144  ათასი ტონა. ხეხილის ნარგავების ფართობი შემცირდა 126,5 ათასი ჰა-დან 74,8 ჰა-მდე 

2017 წელს. ხილის პლანტაციების დიდი ნაწილი განადგურდა და ამჟამად ძირითადად 

თავმოყრილია წვრილ ოჯახურ მეურნეობებში. 2014 წლის სასოფლო-სამეურნეო აღწერის 

მიხედვით ერთ მეურნეობაზე საშუალო ფართობი შეადგენს 0,4 ჰექტარს. განვლილ 

პერიოდში სანერგე მეურნეობები დაიშალა. ამჟამად წარმოებული ხილის რაოდენობა 

საკმარისი არ არის ქვეყნის მოსახლეობის მოთხოვნილების დაკმაყოფილებისათვის. 2019 

წელს ქვეყანაში შემოტანილი იქნა 78,2 მლნ აშშ დოლარის ღირებულების ხილის ნაყოფი. 

დარგში არსებული პრობლემებიდან უნდა გამოვყოთ: 

- ბაზარზე წარმოდგენილი უცნობი ჯიშური თვისებებისა და გაურკვეველი 

ფიტოსანიტარული სტატუსის მქონე თესლნერგები, რომელთა გამოყენება 

მიზანშეუწონელია სამრეწველო მიზნით გაშენებისათვის. 

- დღემდე ფუნქციონირებენ წვრილი სანერგე მეურნეობები, რომლებიც შესაბამისი 

სახელმწიფო კონტროლისა და ზედამხედველობის გარეშე აწარმოებენ გაურკვეველ 

წარმოშობის ხეხილოვან კულტურათა ნერგებს; 

- ბაღების აბსოლუტური უმრავლესობა შენდება მეცნიერულად დაუსაბუთებელი 

რეკომენდაციებისა და პროექტების გარეშე. ხეხილის ბაღების გაშენების დროს ხშირია 

შემთხვევები, როდესაც ხდება ახალი პროგრესული ტექნოლოგიებისა და ჯიშების შემოტანა 

ადგილობრივი ნიადაგური და კლიმატური პირობების გაუთვალისწინებლად; 

- ხეხილის ბაღების მოვლის თანამედროვე ტექნოლოგიების სიმცირე იწვევს სამრეწველო 

ბაღების მსხმოიარობაში გვიან შესვლას და მოსავლის აღების სირთულეს; 

- თითქმის აღარ არსებობს ადგილობრივი საუკეთესო ჯიშებისა და პერსპექტიული 

ფორმების სადედე ბაღები; 

- თანამედროვე საირიგაციო-სამელიორაციო სისტემები მოშლილია; 

- დასაზუსტებელია ხეხილოვან კულტურათა გავრცელების ოპტიმალური ზონები; 

- თითქმის აღარ გამოიყენება ხეხილოვან კულტურებთან ადაპტირებული სასოფლო-

სამეურნეო (მოსავლის ამღები, შესაწამლი) მანქანა-იარაღები; 

- მეტად დაბალია მეხილეობაში დასაქმებული ფერმერების ცოდნა; 

- არ არსებობს ხეხილოვან კულტურაზე ორიენტირებულ მცენარეთა დაცვის 

ინტეგრირებული სისტემები,  დაბალია მოსავლიანობა; 

- სადაზღვევო სისტემა ეფექტურად არ გამოიყენება, ფერმერებსა და მყიდველებს შორის 

წინასწარი საკონტრაქტო ურთიერთობები მოუწესრიგებელია; 

- სურსათის უვნებელყოფის, ნარგავების დაცვისა და მომსახურების სისტემა 

არაეფექტურია; 

- სუსტად მუშაობს მეხილე მწარმოებელ ფერმერებზე ორიენტირებული სწავლება-

კონსულტირების სტრუქტურა; 

- მიღებული მოსავლის შემდგომი შენახვა გადამუშავების ტექნიკური აღჭურვილობის 

დონე დაბალია;  

მიუხედავად ასეთი სიძნელეებისა, ხეხილოვანი კულტურები სხვა მრავალწლიან 

კულტურებთან შედარებით გამოირჩევა მნიშვნელოვანი უპირატესობებით: ქვეყნის 

ნიადაგურ-კლიმატური პირობები შესაძლებლობას იძლევა წარმოებული იქნას მისი 

მაღალი სასაქონლო თვისებების კონკურენტუნარიანი პროდუქცია ქვეყნის უმეტეს 

რეგიონებში. მეხილეობა მაღალრენტაბელური დარგია და ადგილობრივი ბაზარი ამ 

პროდუქციის ტრადიციული და ფართო მომხმარებელია. მეხილეობა მნიშვნელოვანი 

საექსპორტო შემოსავლების მომტანი დარგია, რომელიც  ხასიათდება უნარჩენო წარმოებით 

- გამოიყენება მისი როგორც ნაყოფი, ასევე მთლიანად მცენარე - მერქანი. ქვეყანაში 

არსებობს ხელსაყრელი პირობები ეკოლოგიურად სუფთა (ორგანული) ხეხილის 

წარმოებისათვის, რაც დამატებითი შემოსავლის მიღების რესურსს წარმოადგენს. დარგი 

ხასიათდება ახალი ტექნოლოგიების დანერგვის მაღალი პოტენციალით - ახალი 

მაღალმოსავლიანი ჯიშების ინტროდუქციითა და ბაღის მოვლის თანამედროვე მეთოდების 

დანერგვით. რეალურია მკვეთრად გაიზარდოს მოსავლიანობა და შემცირდეს ბაღის 

გაშენების საინვესტიციო პერიოდი. ქვეყანაში არ არსებობს ხეხილის საშიში საკარანტინო 

დაავადებები.  

მეხილეობის შემდგომი განვითარებისათვის შემოთავაზებული რეკომენდაციებია: 

- საჭიროა ნარგაობების ინვენტარიზაციის ჩატარება, რათა მაქსიმალური სიზუსტით 

აღირიცხოს ცალკეულ კულტურათა მიერ დაკავებული ფართობები და მიღებული 

პროდუქციის რაოდენობა ჯიშური შემადგენლობის მიხედვით, რაც გააადვილებს 

მიღებული პროდუქციის საექსპორტოდ რეალიზაციასა და საგარეო ბაზარზე მის 

მიწოდებას. 

- აუცილებელია თანამედროვე პროგრესული ტექნოლოგიების (ბაღის გაშენების 

ინტენსიური სისტემები, ფორმირების თანამედროვე მეთოდები, პერსპექტიული და 

გაუმჯობესებული ჯიშები, აპრობირებული აგროტექნიკური სისტემები, ადაპტირებული 

საირიგაციო მოწყობილობები) დანერგვის ხელშეწყობა, უკვე არსებულის მოდერნიზაცია-

რაციონალიზაცია, სადემონსტრაციო-საჩვენებელი სანერგეების და ბაღების მოწყობა 

თითოეული ხეხილოვანი კულტურების მწარმოებელ რეგიონში. 

- ხეხილოვან კულტურათა წარმოებისათვის სპეციალიზებული მანქანა-იარაღების 

(შესასხურებელი აპარატები, ჰერბიციდების შესატანი, ნიადაგის დასამუშავებელი 

მოწყობილობები, მოსავლის ამღები მანქანების და სხვა) დეფიციტის აღმოფხვრისათვის 

საჭირო ღონისძიებების განხორციელება, აღნიშნული მანქანა-იარაღების შემოტანა, 

სერვისული მომსახურების ცენტრების შექმნა-სრულყოფა. 

- აუცილებელია და მნიშვნელოვანი საცნობარო ლიტერატურის (ხეხილოვანი 

კულტურების მოვლა-მოყვანის აგროწესები, რეკომენდირებული და პერსპექტიული 

ჯიშების სორტიმენტის კატალოგები, ამ კულტურების მავნებელ-დაავადებათა წინააღმდეგ 

ბრძოლის ღონისძიებათა სისტემები) სისტემატიური გამოცემა; 

- ხეხილოვან კულტურათა წარმოებისა და გადამუშავების შესახებ სემინარებისა და 

სასწავლო კურსების სისტემატიური ჩატარება და ფერმერთა კვალიფიკაციის ამაღლება; 

- ხეხილოვან კულტურათა ადგილობრივი უნიკალური ჯიშების გადარჩენისა და 

შენარჩუნების მიზნით არსებული გენეტიკური რესურსების საფუძვლიანი მოძიება, მათი 

პასპორტიზაცია და კოლექციის სახით თავმოყრა და დაცვა. 

- ექსპორტის განვითარების მხარდაჭერა და მასზე ორიენტირებული 

ინფრასტრუქტურის შექმნა. 

- ეკოლოგიურად სუფთა ხეხილოვან კულტურათა წარმოების ხელშეწყობა, რისთვისაც 

აუცილებელია შემუშავდეს და ამოქმედდეს აღნიშნული პროდუქციის სერტიფიცირების 

ეფექტური სისტემა, რომელიც აკრედიტებული იქნება შესაბამისი საერთაშორისო 

სასერტიფიკაციო სააგენტოს მიერ. 

 

დ. მეჩაიეობა - მეციტრუსეობის რეაბილიტაციის პრობლემები. 

 

მეჩაიეობაში შეიქმნა კატასტროფული მდგომარეობა. გატარებული ღონისძიებანი  

არასაკმარისი  აღმოჩნდა. მიზეზები ბევრია, მათ შორის სუბიექტურიც. თავის დროზე  

მეჩაიეობის განვითარება სახელმწიფომ  თვითდინებაზე მიუშვა. სამრეწველო საწარმოები 

გაიძარცვა, დანადგარ მოწყობილობები ჯართის სახით  საზღვარგარეთ გაიყიდა, 

თვითნებურად ამოიძირკვა პლანტაციები, განადგურდა ქარსაცავი ზოლები. ფაქტობრივად 

ჩაის კულტურის პოტენციალი (მნიშვნელობა) იგნორირებულ იქნა, დაუსაქმებული 

მუშახელის მნიშვნელოვანი ნაწილი თურქეთში  დადის ჩაის საკრეფად. 

     ჩაის ფოთლის წარმოების მკვეთრად შემცირებამ, ბუნებრივია გამოიწვია ჩაის 

მრეწველობის, ასევე მისთვის დანადგარ მოწყობილობათა წარმოების მანქანათმშენებელი  

ქარხნების მატერიალურ-ტექნიკური ბაზის, მაღალკვალიფიციური  კადრების მომზადების 

სისტემის მოშლა. 1990-2019 წლებში ჩაის ფოთლის წარმოება 250 ჯერ შემცირდა. ჩაის 

მწარმოებელ ქვეყანაში (მსოფლიოში მე-5 ადგილი) 2019 წელს მოიკრიფა მხოლოდ 2 ათასი 

ტონა ჩაის ფოთოლი. 

          მიზანშეწონილად მიგვაჩნია 2021 წელს ჩატარდეს ჩაის  არსებული, დეგრადირებული  

ფართობების სრული ინვენტარიზაცია, რომლის საფუძველზე უნდა შემუშავდეს 

საქართველოს მთავრობის დადგენილების პროექტი „ჩაისა და ჩაის მრეწველობის 

განვითარების დაჩქარების ღონისძიებათა შესახებ 2025 წლამდე პერიოდისათვის“. მასში 

აისახება მუნიციპალიტეტების მიხედვით ჩაის  ფართობების ათვისების, წარმოების 

მოცულობის, ახალი ტექნოლოგიების დანერგვის, კადრების მომზადების ამოცანები და 

სხვა. 

მეციტრუსეობა საქართველოში XX საუკუნის 30-იანი წლებიდან სოფლის 

მეურნეობის ტრადიციულ დარგად ჩამოყალიბდა, რომელიც მნიშვნელოვნად 

განსაზღვრავდა მოსახლეობისა და ქვეყნის შემოსავლებს. 

       1990-2019 წლებში ციტრუსოვანთა ნაყოფის წარმოება შემცირდა 4,4 ჯერ. 

ციტრუსოვანთა ნაყოფის წარმოების ძირითადი ნაწილი (85% -1990 წელს) საკარმიდამო 

ნაკვეთებზე მოდიოდა. ბოლო წლებში ეს ტენდენცია უფრო გაღრმავდა და 2019 წელს მისი 

წარმოება მთლიანად ოჯახურ მეურნეობებშია თავმოყრილი. შეიცვალა ციტრუსოვანთა 

ნაყოფის  სტრუქტურაც: 2019 წელს  მანდარინი შეადგენდა 93%-ს, ლიმონი 3,7%-ს, 

ფორთოხალი 3,3%-ს. 

      ექსპერტული გათვლებით, მეციტრუსეობის ექსტენსიური განვითარების  

შესაძლებლობანი მინიმალურია და მთელი ყურაღება უნდა იქნას გადატანილი 

თანამედროვე ტექნოლოგიების გამოყენებაზე, ადრე მწიფადობითა და მაღალი 

მოსავლიანობით გამორჩეული  ახალი ჯიშების ფართოდ გავრცელებაზე. 

როგორც მეჩაიეობაში, მეციტრუსეობაშიც მიზანშეწონილია არსებული ნარგაობების 

აღრიცხვა, ჯიშობრივი, ასაკობრივი, ბიოლოგიური მდგომარეობის მიხედვით, 

დაკნინებული და ამორტიზებული ფართობების დაზუსტება და მიღებული 

ინფორმაციების საფუძველზე ახალი ტექნოლოგიების დანერგვის მიმართულებებისა და 

შესაძლებლობების განსაზღვრა. 

ე. მებოსტნეობის განვითარების ტენდენციები. 

მებოსტნეობა სოფლის მეურნეობის ერთ–ერთი უმნიშვნელოვანესი დარგია.  

ბოსტნეულის ნათესი ფართობების მიხედვით საქართველოში ფიქსირდება კლების 

ტენდენცია. ამის  მიზეზებია: მიწის პრივატიზაციის შედეგად დაქუცმაცებული 

ფართობები, ტექნიკის ხელმიუწვდომლობა, სარწყავი სისტემების მწყობრიდან გამოსვლა 

და სხვ. ფართობის შემცირების მიუხედავად, მცირედ, მაგრამ მაინც იზრდება წარმოების 

მოცულობა. 

მეცნიერულ-ტექნიკური პროგრესი მკვეთრად ცვლის სელექციურ ჯიშებს და 

ჰიბრიდებს, გლობალურმა დათბობამ და მისგან გამოწვეულმა ცვლილებებმა სერიოზული 

საფრთხე შეუქმნა ბიომრავალფეროვნებას. საქართველოში ხალხური სელექციით შექმნილ 

ჯიშ–პოპულაციებს და ისტორიულ ჯიშებს დღესაც უდიდესი მნიშვნელობა ენიჭება 

ბოსტნეული კულტურების სელექციაში ახალი ჯიშების და ჰიბრიდების გამოყვანის 

საქმეში, სწორედ მათ აღდგენა–შენარჩუნებაზე და ახალი ჯიშების/ჰიბრიდების/ჯიშ–

პოპულაციების ინტროდუქციაზე მუშაობა არის მნიშვნელოვანი.  

გასული საუკუნის 90–იანი წლების დასაწყისიდან მთლიანად დაქვეითდა სოფლის 

მეურნეობის დარგები და მათ შორის მებოსტნეობაც. წვრილ–გლეხური მეურნეობის 10–15% 

თუ მისდევს ადგილობრივი ჯიშების მოყვანას და თესლის წარმოებას საკუთარი 

მოხმარებისთვის, მსხვილი ფერმერული მეურნეობები ძირითადად დაკავებული არიან 

ბოსტნეულის შემოტანილი ჰიბრიდების მოყვანით. ადგილობრივი ბოსტნეული 

კულტურების ჯიშები სავალალო მდგომარეობაშია. დღეს უარს ვერ ვიტყვით შემოტანილი 

ჰიბრიდების თესვაზე, მაგრამ კატეგორიულად არ შეიძლება სპონტანურად თესვა, მათი 

შესწავლის გარეშე. ბოსტნეული კულტურების მეთესლეობის მოშლამ განაპირობა უცხო 

ქვეყნებიდან არაკომპეტენტური პირების მიერ დაურაიონებელი ჯიშების და ჰიბრიდების 

დაბალკონდიციური, უხარისხო თესლის შემოტანა და საბოლოო ჯამში დაბალი 

მოსავლიანობა. 

ყოველივე აღნიშნულის გამო დაიკარგა ადგილობრივი, მებოსტნე 

სელექციონერების მიერ გამოყვანილი ჯიშები და ჰიბრიდები, გაქრობის პირას მივიდა 

ბოსტნეული კულტურების ადგილობრივი ჯიშები: პამიდორი ,,ბაზრის საკვირველება’’, 

,,ბუდიონოვკა’, ,,ჭოპორტულა“’;  ხახვი ,,ვანური ვარდისფერი’’, ,,სხვილისი’, ,,კახური 

ბრტყელი”; კიტრი ,,მუხრანული’’, ,,ფიჩხის’’, ,,ახალციხური’’; ბადრიჯანი ,,გარდაბნული’’, 

,,ონი’; ტკბილი წიწაკა ,,ხრუსტალი’’, ,,ლასტოჩკა’’; ცხარე წიწაკა ,,მეგრული’’, ,,სპილოს 

ხორთუმა’’; სტაფილო ,,გორული ნანტი’’; სუფრის ჭარხალი ,,გორისერფრუტი’’, 

,,დონისბრტყელი’’; გოგრა ,,ხოკერა’’; ,,მსხვილნაყოფა’’, ,,სუფრის საადრეო’’; ნესვი 

,,მუხიანის’’, ,,მეგრული’’, ,,მუხა’’; საზამთრო ,,მუხიანის’’, ,,სოხუმის’’, ,,კახური’’; 

,,თბილისური 10’’ და სხვ. უნიკალური გენეტიკური ფონდი. ამაში დიდი როლი ითამაშა 

ბოსტნეულის მეთესლეობის ბაზის და ჯიშთა გამოცდის ქსელის უქონლობამ. 

დარგი წარმოდგენილია აგრობიომრავალფეროვნების ფართო სპექტრით, 

საქართველო ითვლება ზოგიერთი ბოსტნეული კულტურის წარმოშობის კერად, 

ტრადიციული ჯიშები ქვეყნის კულტურული მემკვიდრეობაა, ხოლო მათი დაცვა-

შენარჩუნება უმნიშვნელოვანესია. კლიმატის ცვლილება, ეკოსისტემების დეგრადირება, 

ბიომრავალფეროვნების შეცვლა, გენეტიკური ეროზია, ნიადაგის დაბალი ნაყოფიერება, 

დანაწევრებული ფართობები, გაუსარწყავიანობა, თესლბრუნვის და კულტურათა 

მორიგეობის უგულველყოფა, ქარსაფარი ზოლების განადგურება, აგროვადების დარღვევა, 

ჯიშთა გამოცდის სისტემის არარსებობა, დაბალი მოსავლიანობა, ინფორმაციის დეფიციტი 

ხელს უშლის დარგის წარმატებულ განვითარებას. 

აღსანიშნავია, რომ ევროკავშირის ქვეყნებში მწვანილის მოხმარება 2003 წლიდან 

ხასიათდება ყოველწლიურად 5%-იანი ზრდით და დღეის მდგომარეობით შეადგენს 

საშუალოდ 510 ათას ტონას წელიწადში. საქართველოში ბოსტნეულის, კერძოდ კი კიტრის 

იმპორტი განსაკუთრებით მარტსა და აპრილში ხდება (საშუალოდ 1,5 ათასი ტონიდან 3 

ათას ტონამდე), ხოლო პომიდვრის -  თებერვლიდან მაისის ჩათვლით (2.5 ათასი ტონიდან 

6 ათას ტონამდე). შესაბამისად, ხორციელდება მწვანილის ექსპორტი უმეტესად მარტსა და 

აპრილში (საშუალოდ 1-1.5 ათასი ტონა თვეში). რეკომენდაციებია: 
- შემუშავდეს Global Gap სტანდარტების შესაბამისი ერთგვაროვანი პროდუქციის 

(მწვანილის და ბოსტნეულის) ბაზრის მოთხოვნების შესაბამისი ასორტიმენტი; 

- გაძლიერდეს პირველად საწარმოებში სასოფლო-სამეურნეო მასალების ხარისხის 

კონტროლი; 

- ქვეყანაში დაინერგოს ე.წ. „FRESH“ პროდუქციის ტრანსპორტირებისათვის 

აუცილებელი ლოგისტიკური ელემენტები; 

- ბოსტნეულის სათეს–სარგავი ფართობების გაზრდა ღია და დახურულ გრუნტში, 

მეთესლეობის მეურნეობების მოწყობა, ჯიშთა გამოცდის წარმოება, სერთიფიცირებული 

საადრეო, საშუალო საადრეო და საგვიანო ბოსტნეულის თესლების წარმოება 

- ბოსტნეული კულტურების წარმოების თანამედროვე, ინოვაციური ტექნოლოგიების 

დანერგვა ვერტიკალური ზონალობის შესაბამისად, 
- მებოსტნეობის ზონებში გადამამუშავებელი და სამაცივრე საწარმოების განვითარება, 

ფერმერების წახალისება, მებოსტნეობის განვითარების რეგიონალური პროგრამების 

შემუშავება; 
- სასათბურე ინდუსტრიის განვითარების ბაზაზე სპეციალიზებული ბოსტნეულის 

წარმოების აგროზონების შექმნა საქართველოს სხვადასხვა რეგიონში; 
- ქვეყანაში არსებული რესურსული პოტენციალის გათვალისწინებით უნდა 

მომზადდეს დადგენილება „სასათბურე მეურნეობების დაჩქარებული განვითარების 

ღონისძიებათა შესახებ 2025 წლამდე პერიოდისათვის“; 

ვ. მეცხოველეობის განვითარების თავისებურებები. 

 

მეცხოველეობის განვითარებაში ძველი და ახალი პრობლემები რთულ კვანძებად 

ჩამოყალიბდა. ფაქტობრივად დარგი სტიქიურად ვითარდება. 1990-2019 წლებში ხორცის 

წარმოება შემცირდა 2,5-ჯერ, რძის 1,2 ჯერ, კვერცხის 1,2 ჯერ. დაბალია პროდუქტიულობა. 

2019 წელს ფურის საშუალო მონაწველმა შეადგინა 1543 კგ. მაღალია ცხოველის 

სიკვდილიანობა: 2019 წელს მსხვილფეხა პირუტყვში იგი შეადგენს 6,1 %-ს, ღორში - 51,9 %-

ს, ცხვარში 11 %-ს, ფრინველში 48%-ს.  

ექსპერტული გათვლებით მოსახლეობის (4 მილიონ მცხოვრებზე გაანგარიშებით) 

სრულად დაკმაყოფილებისათვის საჭიროა 1,4-1,6 მლნ ტონა რძის, 256-288 ათასი ტონა 

ხორცის (დაკლული მასით) და 960 მლნ ცალი სასურსათო კვერცხის წარმოება, რაც ნიშნავს 

იმას, რომ 2030 წლისათვის რძის წარმოება 2019 წელთან შედარებით უნდა გაიზარდოს 2,5 -

ჯერ, ხორცის - 3,7-ჯერ, კვერცხის - 1,4-ჯერ. 

განვლილ პერიოდში საქართველოში მეცხოველეობის მსხვილი კომპლექსები, 

სამრეწველო საფუძველზე ფუნქციონირებადი მეფრინველეობის ფაბრიკები მოიშალა. 

ჯიშიანი პირუტყვის დიდი ნაწილი ხორცად გაიყიდა. გაუარესდა საკვები ბაზა, მასობრივი 

დაავადებები (ღორის, ქათმის ჭირი და სხვა) გავრცელდა. არ გამოიყენება პირუტყვის 

მოვლა-შენახვის თანამედროვე ტექნოლოგიები, არ არსებობს  მეცხოველეობის 

კვალიფიციური კადრების მომზადება-გადამზადების სისტემა. განვლილ პერიოდში ყველა 

სანაშენე ობიექტი ლიკვიდირებულ იქნა, კერძოდ  სანაშენე მუშაობისა და ხელოვნური 

დათესვლის 20 სახელმწიფო სადგური, 9 ჯიშთსაშენი, 11 ხელოვნური დათესვლის 

სამეურნეობათაშორისო  გაერთიანება, მეძროხეობის, მეღორეობის და მეცხვარეობის 128 

სანაშენე ფერმა. 

90-იანი წლებიდან სასოფლო-სამეურნეო პირუტყვის აღწარმოება თვითდინებაზეა 

მიშვებული, რამაც განაპირობა ჯიშობრივი შემადგენლობის უკიდურესად გაუარესება. 

მეცხოველეობის განვითარებას მნიშვნელოვნად აფერხებს პირუტყვის თითქმის  მთელი 

სულადობის თავმოყრა წვრილ ოჯახურ მეურნეობებში. 2019 წელს ოჯახურ მეურნეობებზე 

მოდიოდა რძის წარმოების 97 %, ხორცის - 96,1%, კვერცხის  - 31,5 %. 

2014 წლის სასოფლო-სამეურნეო აღწერის მიხედვით საოჯახო მეურნეობების 79,5 % 

-ს ჰყავდა 4 სულამდე მსხვილფეხა პირუტყვი, 93%-ს 1-4 სული ღორი, 57,4 %-ს 10 სულამდე 

ცხვარი, 4 ოჯახი ფუტკარი. სოფლად ოჯახების მნიშვნელოვან ნაწილს პირუტყვი, 

ფრინველი საერთოდ არ ჰყავს. მეცხოველეობის განვითარების მხარდაჭერის ღონისძიებანი, 

რომლებიც ქვეყანაში ხორციელდება, არ არის საკმარისი. მდგომარეობის სასიკეთოდ  

შეცვლა საგანგებო ეკონომიკურ და ორგანიზაციული ზომების მიღებას მოითხოვს. 

მიზანშეწონილად მიგვაჩნია შეიქმნას სამთავრობო კომისია გარემოს დაცვისა და 

სოფლის მეურნეობის სამინისტროს და სხვა სამინისტროების (უწყებების), 

დაინტერესებული ორგანიზაციების, სამეცნიერო დაწესებულებების მონაწილეობით. 

კომისია მეცხოველეობასა და საკვებწარმოებაში არსებული მდგომარეობის სისტემური 

ანალიზის საფუძველზე და ევროკავშირთან ღრმა და ყოვლისმომცველი სავაჭრო სივრცის 

შესახებ შეთანხმების შესაბამისად ქართული მხარის ვალდებულებების გათვალისწინებით 

მოამზადებს საქართველოს მთავრობის დადგენილების პროექტს „საქართველოში 

მეცხოველეობის კომპლექსური განვითარების დაჩქარების ღონისძიებებათა შესახებ 2030 

წლამდე პერიოდისათვის“. 

 

ზ. მეაბრეშუმეობის რეაბილიტაციის პერსპექტივა. 

                                   

მეაბრეშუმეობა საქართველოს სოფლის მეურნეობის უძველესი დარგია, რომელმაც 

წარმატებით გაუძლო ისტორიის მკაცრ ქარტეხილებს და სამართლიანად ითვლება ერის 

კულტურული მემკვიდრეობის საუკეთესო მაგალითად. აბრეშუმის პარკის წარმოება, 

გადამუშავება და ქსოვა ყველაზე პრესტიჟულ საქმედ ითვლებოდა ქვეყანაში. 

გასული საუკუნის 60-იან წლებში "საქაბრეშუმის" სისტემაში ყოველწლიურად 

მზადდებოდა საშუალოდ: სამრეწველო გრენა 4,0-4,5 ტონა (სუპერელიტური 80,0 კგ), 

აბრეშუმის ცოცხალი პარკი 4,0-4,2 ათასი ტონა, აბრეშუმის ხამი ძაფი 450-500 ტონა, 

ნატურალური აბრეშუმის ქსოვილი 4,5-5,0 მილიონი მეტრი, მილიონობით ძირი ნერგი და 

სხვა პროდუქცია, რითაც წარმატებით ივსებოდა ყველა დონის ბიუჯეტი. ამასთან 

წარმატებით მუშაობდა მეაბრეშუმეობის 42 რაიონული  პარკსაშრობი, 180-ზე მეტი პარკის 

პირველადი დამუშავების პუნქტი, დარგისთვის გამოყოფილი იყო 8400 ჰა თუთის 

პლანტაცია და მილიონ ძირზე მეტი ერთეული ნარგაობა. 

სოფლის მეურნეობის სისტემაში დამზადებული ცოცხალი პარკის საფასურად 

მეაბრეშუმეები ყოველწლიურად იღებდნენ საშუალოდ 16,5-17,0 მილიონ მანეთს.  სოფლად 

დასაქმებული იყო 100-120 ათასი ოჯახი, აბრეშუმის მრეწველობაში მუშაობდა 5,5-6,0 ათასი 

კაცი. ამასთან, წარმოებული პარკი, მთლიანად აკმაყოფილებდა  ადგილობრივ მოთხოვნებს.  

სოფლის მეურნეობის სამინისტროს სისტემაში წარმოებულ მთლიან პროდუქციაში  

მეაბრეშუმეობის ხვედრითი წილი შეადგენდა 5,6%-ს, ხოლო    საფეიქრო მრეწველობის  

სისტემაში წარმოებულ 1964 წლის  პროდუქციაში   მეაბრეშუმეობის ხვედრითი წილი 56,5 

%-ს შეადგენდა. 

თუთის დაავადების  (ფოთლის სიხუჭუჭე) გავრცელების შემდეგ განადგურდა 15 

მილიონ ძირზე მეტი ჯიშიანი თუთის მცენარე და მეაბრეშუმეობის, როგორც ეროვნული 

მეწარმეობის ტრადიციული დარგის ფუნქციონირება შეწყდა. 

 დარგის რეაბილიტაცია საწყის ეტაპებზე სახელმწიფოს ჩარევის გარეშე ვერ 

მოხერხდება. აუცილებელია სუბსიდირება, თუთის პლანტაციებით გაშენებულ ნაკვეთებზე 

ყადაღის მოხსნა, სანერგე მეურნეობების აღდგენა ან არსებულის გაფართოება, სარგავი 

მასალებით ახალი პლანტაციების და ერთეული ნარგაობის გაშენება, საგრენაჟო ქარხნების 

რეაბილიტაცია, მოსახლეობაში მეაბრეშუმეობის ფერმერული მეურნეობების ჩამოყალიბება 

და ცენტრალიზებული, ან გამხსხვილებული გამოკვებების ჩატარება, თუთის 

აბრეშუმხვევიას გამოკვების პროცესში  თანამედროვე ტექნოლოგიებისა და მცირე 

მექანიზაციის ტექნიკური საშუალებების დანერგვა. 

  

თ. სასოფლო-სამეურნეო პროდუქციის/ნედლეულის წარმოება - გადამუშავება. 

 

 ქვეყნის სოფლის მეურნეობის წარმოების სტრუქტურა, განვითარების მასშტაბი, 

ტემპები განსაზღვრავენ ნედლეულის გადამამუშავებელი მრეწველობის როლსა და 

ადგილს ეროვნულ ეკონომიკაში. 1990 წელს კვების მრეწველობის საწარმოებზე მოდიოდა 

ქვეყნის მრეწველობის საერთო პროდუქციის 37%. 90-იან წლებში კვების მრეწველობის 

საწარმოების უმრავლესობამ ფუნქციონირება შეწყვიტა. მათი საწარმოო სიმძლავრეების 

დიდი ნაწილი (ძირითადად დანადგარ- მოწყობილობები) ჯართის სახით საზღვარგარეთ 

გაიყიდა; შენობები დაიშალა, კვალიფიციური კადრები გაიფანტა. 

ამჟამად ქვეყანაში ფუნქციონირებადი მცირე სიმძლავრის ერთეული საწარმოები 

ვერ უზრუნველყოფენ სასოფლო-სამეურნეო ნედლეულის, განსაკუთრებით ხილისა და 

ბოსტნეულის გადამუშავებას. 

რეგიონების ბუნებრივ საწარმოო თავისებურებებისა და ნედლეულის წარმოების 

პერსპექტივის გათვალისწინებით უნდა შედგეს გადამამუშავებელი საწარმოების 

გაადგილების გენერალური სქემა. იგი საფუძვლად დაედება ახალი საწარმოო 

სიმძლავრეების ათვისების მიზნობრივ პროგრამებს. საწარმოო სიმძლავრეების შექმნა 

შესაძლებელია ორი გზით: ახალი საწარმოო სიმძლავრეების აშენებით, ან არსებულის 

მოდერნიზაცია-რეკონსტრუქციით. გასათვალისწინებელია პროდუქციის 

დივერსიფიკაციის პრაქტიკა,  კვების საწარმოების ფუნქცონირების სეზონური ხასიათი, 

შრომითი რესურსების ბალანსი და სხვა. ადგილობრივი თავისებურებების შესაბამისად 

უნდა განისაზღვროს საწარმოო სიმძლავრის მიზნობრივად გამოყენება. ახალი 

სიმძლავრეების შექმნა და არსებულის რეკონსტრუქცია უნდა განხორციელდეს 

სახელმწიფოს აქტიური პარტნიორობით. 

სასოფლო-სამეურნეო წარმოებისა და გადამამუშავებელი საწარმოების 

ინტეგრირების ეფექტიანი ფორმაა ტექნოპარკები, რომლებიც  უზრუნველყოფენ 

წარმოების, განათლებისა და მეცნიერების მიზნობრივ ინტეგრაციას. სამწუხაროდ, 

აღნიშნული ფორმა კვების მრეწველობის სისტემაში არ გამოიყენება. მომავალში 

აგროტექნოპარკების ჩამოყალიბება - ფუნქციონირება უნდა განხორციელდეს მიზნობრივი 

პროგრამებით. თანამედროვე პირობებში ასევე მაქსიმალურად უნდა გამოვიყენოთ 

ნარჩენები, რომლებიც პირველადი გადამუშავების შემდეგ რჩება და ფაქტობრივად არ 

გამოიყენება. 

თხევადი მანდარინის  წარმოება. ცნობილია, რომ მანდარინის ნაყოფების დამზადებისას 

არასტანდარტული ნაყოფების რაოდენობა შეადგენს 40-50%-ს. დღეისათვის აღნიშნული 

ნაყოფების ნაწილი გამოიყენება არაპერსპექტიული  მანდარინის კონცენტრირებული 

წვენის მისაღებად. პროდუქციის გამოსავალი მინიმალურია, რის გამო ნედლეულის 80% არ 

გამოიყენება, იყრება და აბინძურებს გარემოს. კვების მრეწველობის ს/კ ინსტიტუტში 

დამუშავდა და სამრეწველო მასშტაბით გამოიცადა მანდარინის ნაყოფებიდან „თხევადი 

მანდარინის“ მიღების რაციონალური ტექნოლოგია, რომელიც ითვალისწინებს 

ნედლეულის უნარჩენო გამოყენებას. თხევადი მანდარინი გამოიცადა პურის ქარხნებში, 

როგორც ნატურალური დანამატი, რომელიც მნიშვნელოვნად აუმჯობესებს პურისა და 

პურპროდუქტების სამკურნალო-პროფილაქტიკურ თვისებებს და გამორიცხავს 

იმპორტირებული ხელოვნური პურის გამაუმჯობესებლის გამოყენების აუცილებლობას. 1 

კგ „თხევადი მანდარინი“-ს ღირებულება საშუალოდ შეადგენს 70 თეთრს. ის     

შეიძლება     დაემატოს პურსა და პურპროდუქტებს 10 - 20-%-მდე რაოდენობით.  „თხევადი 

მანდარინის“, როგორც ნატურალური საკვები დანამატის გამოყენება მნიშვნელოვნად 

შეამცირებს პურის თვითღირებულებას. 

            კომპლექსური გადამუშავების ტექნოლოგია. ინსტიტუტის მიერ დაპატენტებული 

ტექნოლოგიის შესაბამისად გამოუყენებელი რეზერვის მდგომარეობაში არსებული ყოველი 

1 ტონა  იგივე მანდარინის არასტანდარტული ნაყოფის გადამუშავებისას ასევე  მიიღება 

მსოფლიო ბაზარზე კონკურენტუნარიანი 2 პროდუქტი: 900 კგ მანდარინის პასტა (1 კგ-ს 

ღირებულება 10 აშშ დოლარი) და 100 კგ მანდარინის ჰიდროლატი (1 კგ-ს ღირებულება 40 

აშშ დოლარი) 

ქართული საწებლების წარმოება. ინსტიტუტში ჩატარებული გამოკვლევებით 

დადგინდა, რომ საქართველო ერთადერთი ქვეყანაა მსოფლიოში, სადაც გამოყვანილ იქნა 

ტყემლის სამრეწველო ჯიშები და მათი ნაყოფი გამოიყენება საწებლების დასამზადებლად. 

უცხოეთში (ბულგარეთი, რუსეთი, იტალია, საფრანგეთი) ჩატარებული დეგუსტაციებით 

დადგინდა, რომ ქართულ საწებელს - „ტყემალს“ გააჩნია დიდი პერსპექტივები  საექსპორტო 

პროდუქციის სახით. პირველად იქნა დამუშავებული ეთერზეთოვან ნატურალურ 

არომატიზატორებზე  დამზადებული ქართული საწებლების წარმოების ინოვაციური 

ტექნოლოგია, რომელიც საშუალებას იძლევა მნიშვნელოვნად გაფართოვდეს წარმოებული 

პროდუქციის ასორტი-მენტი, გაიზარდოს მათი კონკურენტუნარიანობა მსოფლიო 

ბაზარზე. 

 ფუნქციური დანიშნულების ხილ - კენკროვანთა  წვენების წარმოება. ინსტიტუტში 

მსოფლიო პრაქტიკაში პირველად დამუშავდა ხილ-კენკროვანთა ნაყოფების ფუნქციური 

დანიშნულების (ანტიოქსიდანტური) წვენების მიღების ტექნოლოგია ნატურალური 

ეთეროვანი ზეთების გამოყენებით. ტექნოლოგია ითვალისწინებს ეკოლოგიურად სუფთა 

სასმელების მიღებას. ახალი ასორტიმენტის ფუნქციური დანიშნულების სასმელები 

შეიძლება ვაწარმოოთ როგორც ადგილობრივი ნედლეულის, ასევე იმპორტირებული 

წვენების კონცენტრატების გამოყენებით, რაც მნიშვნელოვნად გაზრდის ადგილობრივი 

მოხმარებისა და განსაკუთრებით საექსპორტო პროდუქციის მოცულობას. 

 შაქრის წარმოება. ინსტიტუტის მიერ დაპატენტებულია შაქრის სორგოდან თხევადი 

შაქრის წარმოების ტექნოლოგია. შაქრის სორგო გვალვაგამძლე მცენარეა, ის შეიძლება 

გავაშენოთ გარე კახეთში არსებულ დამლაშებულ და ბიცობ ნიადაგებზე. სორგო ახდენს ამ 

ნიადაგების განმარილიანებას. თუ მხედველობაში მივიღებთ იმას, რომ ასეთი 

გამოუყენებელი მიწების ფართობი შეადგენს  ათეულ ათასობით ჰექტარს, მიზაშეწონილია 

განხილული იქნას თხევადი შაქრის წარმოების საკითხი.  

 ეთეროვანი ზეთების წარმოება. საქართველოში 30 წლის წინათ წარმატებით 

ფუნქციონირებდა ნატურალური ეთეროვანი ზეთების მწარმოებელი 28 მეურნეობა-

ქარხანა-კონცერნი „საქეთერზეთი“. წარმოებული პროდუქციის 90% გადიოდა ექსპორტზე. 

დღევანდელ პირობებში, მსოფლიო ბაზრის მოთხოვნების გათვალისწინებით, 

პერსპექტიულად  გვესახება შემდეგი ეთეროვანი ზეთების წარმოება. ქინძის ეთეროვანი 

ზეთის წარმოება შესაძლებელია კახეთში (ახმეტის რაიონი). კერძოდ, ეხლახან აშენებული 

ქინძის ზეთის მწარმოებელი  და მარნეულის რაიონის სოფ. შულავერში არსებული   

სიმძლავრეების გამოყენებით. ქინძის ზეთი წარმოადგენს მსოფლიო ბაზარზე მოთხოვნად  

პროდუქტს. ქინძის ნედლეულის გადამუშავებისას  დარჩენილი  მყარი ნარჩენები 

(გადამუშავებული ნედლეულის 99%) შეიცავს ცხიმზეთებს და ამდენად წარმოადგენს 

შესანიშნავ საკვებს მეცხოველეობისათვის. ზეთის გამოხდის ტექნოლოგიური პროცესის 

მიმდინარეობისას ასევე წარმოიქმნება თხევადი ნარჩენები - დისტილაციური წყლები, 

საიდანაც მიიღება ქინძის ჰიდროლატი, საწყისი ნედლეულის 30%-ის ოდენობით. 1 ლიტრი 

ქინძის ჰიდრო-ლატის  ღირებულება შეადგენს 60 აშშ დოლარს. ვარდის ეთეროვან ზეთზე 

მოთხოვნილება ყოველწლიურად იზრდება. 1 კგ ზეთის ღირებულება შეადგენს 10 ათას აშშ 

დოლარს. ვარდის ზეთის ძირითადი მწარმოებელია ბულგარეთი, სადაც 1 ტონა ვარდის 

ფოთოლიდან მიიღება მხოლოდ 200 გრამი ზეთი. ინსტიტუტში დამუშავებულ ვარდის 

ფოთლის ფერმენტაციის ახალი ტექნოლოგიით  ვარდის ნედლეულიდან ზეთის 

გამოსავალმა შეადგინა 800 გრამი, ანუ გაიზარდა 4 ჯერ. ტექნოლოგიამ ფართო სამრეწველო 

გამოცდა გაიარა ყოფილი სსრ კავშირის საწარმოებში. ქართული ტექნოლოგიით მიღებული 

ვარდის ზეთი გამოიცადა საფრანგეთსა და ავსტრიაში. დადგინდა, რომ ის გაცილებით 

უფრო მაღალი ხარისხისაა ბულგარულ ზეთთან შედარებით. ვარდის ზეთის წარმოებასთან 

ერთად, საქართველოში ასევე პერსპექტიულია ლავანდის, დაფნისა და სხვა ეთეროვანი 

ზეთების წარმოება.  

 ზაფრანის ეთეროვანი ზეთის წარმოება.  ზაფრანა ქართული ენდემური მცენარეა 

(იმერული ზაფრანა, ყვითელი ყვავილი, ხავერდულა). ყირიმში გამოყვანილი ზაფრანის 

მწვანე მასის გამოსავლიანობა 1 ჰა-ზე შეადგენს 177,4 ც/ჰა, ზეთის გამოსავალი 39 კგ/ჰა. 1 

ტონა ზაფრანის გამოხდისას მიიღება ორი პროდუქტი - 2 კგ ზაფრანის ეთეროვანი ზეთი (1 კგ-

ს ღირებულება შეადგენს 150 $) და 300 ლიტრი ჰიდროლატი ( 1 კგ-ს ღირებულება შეადგენს 15 

აშშ დოლარს). ანუ, 1 ტონა ზაფრანის გადამუშავებისას მიიღება  4 800 აშშ დოლარის 

ღირებულების საექსპორტო პროდუქცია. 

 მცენარეული  ზეთების  წარმოება. არსებული ნედლეულიდან   (რეალურად 

არსებობს მზესუმზირისა და ყურძნის წიპწის ნედლეულის რესურსები) პერსპექტივაში 



37 
 

საქართველოში შეიძლება ვაწარმოოთ 11,2 ათასი ტონა ზეთი (მცენარეულ ზეთებზე 

არსებული წლიური მოთხოვნილება შეადგენს 80 ათას ტონას). როგორც ადგილობრივი, 

ასევე იმპორტირებული ნედლი ზეთების (მზესუმზირის, სოიოს, რაფსის)  და 

ადგილობრივი ნედლეულის - ზაფრანას გამოყენებით  შეიძლება ვაწარმოოთ საექსპორტო 

პროდუქცია - კაროტინით გამდიდრებული ზეთები, რომლებიც გამოიყენება როგორც 

ნატურალური საღებავი და ასევე სამკურნალო - პროფილაქტიკური დანიშნულების 

პროდუქტი -  საკვები ზეთი. 

 ქვეყანაში არსებული მცენარეული ნედლეულის რესურსების რაციონალურად 

გამოყენების, საექსპორტო პროდუქციის მოცულობის ზრდისა და ქვეყნის სასურსათო 

უსაფრთხოების უზრუნველყოფის მიზნით, აუცილებლად მიგვაჩნია სზაქართველოს 

ეკონომიკისა და მდგრადი განვიტარების, გარემოს დაცვისა და სოფლის მეურნეობის, 

ფინანსთა, განათლებისა და მეცნიერების სამინისტროებმა, საქართველოს სოფლის 

მეურნეობის მეცნიერებათა აკადემიისა და  საქართველოს კვების მრეწველობის ს/კ 

ინსტიტუტის მონაწილეობით მოამზადონ საქართველოს მთავრობის დადგენილების 

პროექტი „საქართველოს კვებისა და გადამამუშავებელი მრეწველობის ინოვაციური 

განვითარების ღონისძიებათა შესახებ 2030 წლამდე პერიოდისათვის “. 

 

ნაწილი II.       სოფლისა და სოფლის მეურნეობის განვითარება-

მოდერნიზაციის პროგრამის შემუშავების ორგანიზაციულ - სტრუქტურული 

ასპექტები 

 

ა. საქართველოს სოფლის განვითარების ძირითადი მიმართულებები 

  დღეს სოფელი უაღრესად დაკნინებულია. სოფლიდან მიგრაციული პროცესი 

ძლიერდება.  1994-2021 წლებში სოფლის მოსახლეობა შემცირდა 764,2 ათასი კაცით.  

მოსახლეობის შემცირებას თან ახლავს მისი ეკონომიკური და  დემოგრაფიული 

მდგომარეობის მკვეთრად გაუარესება. სოფლის მოსახლეობის მნიშვნელოვანი ნაწილი 

დედაქალაქში ეძებს სამუშაოს ან უცხოეთშია წასული, თანაც მიმღები ქვეყნის დონესთან 

შედარებით ყველაზე დაბალანაზღაურებადი სამუშაოს შესასრულებლად. 

2020 წლის მონაცემებით სოფლის მცხოვრებთა 15,8 % უმუშევარი იყო, 27,5 % 

სიღარიბის ზღვარს ქვემოთ იმყოფებოდა. ექსპერტთა შეფასებით 200-ზე მეტი 

გაუკაცრიელებული სოფელია. რიგ სოფლებში  1-5 ადამიანი ცხოვრობს. ცალკეულ 

რეგიონებში მოსახლეობის სიმჭიდროვე  6,5 კაცს შეადგენს. რაჭა-ლეჩხუმსა და ქვემო-

სვანეთში მოსახლეობის თითქმის 30% 65 წელს გადაცილებულია. 

სოფლად შექმნილი სოციალურ-ეკონომიკური მდგომარეობა სახელმწიფოს, მთელი  

საზოგადოების მაქსიმალურ ყურადღებას და ძალისხმევას საჭიროებს. 

გასათვალისწინებელია, რომ სოფლის მეურნეობის ეფექტიანი ფუნქციონირება უაღრესად 

რთული და მრავალმხრივი პროცესია, რომელზეც გავლენას ახდენს ობიექტური და 

სუბიექტური ფაქტორების სიმრავლე, განსაკუთრებით დარგთა შორისი კავშირების 

რთული ბუნება, საწარმოო ძალების განვითარების დონე, ცალკეულ დარგებში 

ერთმანეთისაგან მკვეთრად განსხვავებული პოტენციალი. ამ და სხვა თავისებურებათა გამო 

სოფელი და სოფლის მეურნეობა არა მარტო რთული ბუნებრივ-საწარმოო, არამედ 

სოციალურ-ეკონომიკური ფენომენიცაა. მხედველობაშია მისაღები, რომ ქვეყნის სოფლის 

მეურნეობა (თავად სოფელიც) განვითარების დონით მკვეთრად ჩამორჩება არა მარტო სხვა 

ქვეყნების განვითარებას, არამედ საკუთარ  რეფორმამდელ დონესაც (ტექნიკური 

შეიარაღება, საყოფაცხოვრებო პირობები, პროდუქციის რეალიზაციის სიძნელეები, 

კვალიფიკაცია და სხვა). 

დღევანდელი გლეხი თავისი პოტენციალით, ეკონომიკური რესურსებით, 

კვალიფიკაციით, მკაცრ კონკურენტულ გარემოში თავის ფუნქციებს ვერ შეასრულებს. 

სოფლის საწარმოო (საინჟინრო) და სოციალური ინფრასტრუქტურა მოშლილია. მიწის 

ნაყოფიერება კატასტროფულად ეცემა,  ეროზიას  განიცდის სავარგულების ერთ მესამედზე 

მეტი (30 წლის წინანდელი ინფორმაციით), სავარგულების (ჩაის პლანტაციები, საძოვრები 

და სხვა) დიდი ნაწილი გავერანებულია. ფაქტობრივად არ მიმდინარეობს კულტურულ-

ტექნიკური სამუშაოები. მინიმალურად არის გამოყენებული საექსპორტო პროდუქციის  

წარმოების პოტენციალი.  

სავალუტო რესურსების შემქმნელი დარგების (ჩაის, ხილის, ეთერზეთების წარმოება) 

პოტენციალი მინიმალურად გამოიყენება. სოფლის მეურნეობა ფაქტობრივად ნატურალურ 

მეურნეობას, როგორც წარმოების  ფორმას, ეყრდნობა. კოოპერაციის განვითარებას 

(როგორც ეკონომიკური პოტენციალის კომპლექსურად ამოქმედების ფორმას) ყურადღება 

არ ექცევა. ასეთ პირობებში გლეხი (სოფლის მუშაკი) მეურნეობის გაძღოლის თანამედროვე 

ცოდნასა და ჩვევებს ვერ იძენს, მამა-პაპური მეთოდებით საქმიანობაზეა ორიენტირებული, 

თოხისა და ბარის, ცოცხალი გამწევი ძალის იმედად  ცდილობს საკუთარი მოთხოვნილება 

მინიმალურად მაინც დაიკმაყოფილოს.  ძალიან ცოტას აწარმოებს პროდუქციას 

ბაზრისათვის (2014 წლის სასოფლო-სამეურნეო აღწერის მიხედვით დაახლოებით 21%-ს). 

სტიქიურად წარიმართება მცენარეთა დაცვა და ვეტერინალური მომსახურება. როგორც 

აღინიშნა  საცხოვრებელს მასიურად ტოვებს სოფლის მცხოვრები. სოფელს არა აქვს 

პოლიტიკურ-სახელმწიფოებრივი სტატუსი. დღეს სოფლად შექმნილი სოციალურ-

ეკონომიკური გარემო ხელს უწყობს გლეხში ეკონომიკური სუბიექტის ქცევის მოტივაციის 

დაქვეითებას, ზერელე , ხშირად ამპარტავნულ დამოკიდებულებას მიწისა და შრომის 

მიმართ, რაც აძლიერებს პასიურობას, გაუცხოების, ეროვნული სიმდიდრის განიავება-

დატაცებისადმი მიდრეკილებას. განვითარების ასეთ ფონზე ქვეყანას დიდი ძალისხმევა 

დასჭირდება იმისათვის, რომ გამოვიდეს შექმნილი კრიზისული მდგომარეობიდან. 

  ჩვენი აზრით, ყურადღება უნდა მიექცეს შემდეგ გარემოებებს:   

- სოფელი (დასახლება) ფაქტობრივად მიკრო კომპლექსია, რომელიც ტერიტორიის 

კონკრეტულ ნაწილში განვითარების ბუნებრივ სოციალურ-ეკონომიკური, კულტურული 

და სხვა პირობების ზეგავლენით ყალიბდება. ეს თავისებურება განსაკუთრებულ 

აქტუალობას ანიჭებს ეროვნულ-სახელმწიფოებრივი ინტერესების დაცვას. ამიტომ 

აუცილებელია სოფლის (თემის) - მუნიციპალიტეტის რეგიონის (მხარის) ურთიერთობების   

სრულყოფის პრინციპებისა და მექანიზმების განსაზღვრა. ამოსავალი უნდა იყოს ადგილზე 

არსებული რესურსული პოტენციალის (პირველ რიგში მიწის რესურსების) 

რაციონალურად გამოყენება, განვითარების (ეკონომიკური ზრდის) ერთ-ერთ მთავარ 

პრინციპად სოციალური პრობლემების (დასაქმება, განათლება, კულტურა, ჯანმრთელობა 

და სხვა)  გადაწყვეტა უნდა მივიჩნიოთ. 

- გასათვალისწინებელია ის თავისებურებაც, რომ სოფელი (თემი) ტერიტორიულ-

სივრცობრივი ისეთი „ზონაა“ , რომელიც ლოკალურად ახდენს გავლენას ეკოლოგიური 

პირობების დაცვაზე. პოლიტიკურ, სოციალურ-ეკონომიკურ, დემოგრაფიულ 

სტაბილიზაციაზე, ეროვნული ტრადიციების შენარჩუნება - განმტკიცებაზე. ყოველივე ეს 

ადასტურებს იმას, რომ სოფლის (თემის) სოციალურ-ეკონომიკური განვითარება უნდა 

წარიმართოს მიზნობრივი პროგრამებით. სოფელს (თემს) უნდა ჰქონდეს განვითრების 

სტრატეგია, რომელშიც ჩამოყალიბდება პრიორიტეტები, განისაზღვრება განვითარების 

ფონდი, (როგორც შიდა წყაროები, ასევე გარედან მოზიდული სახსრები). მიწის გადასახადი 

მთლიანად, ასევე სოფლის (თემის) ტერიტორიაზე  ფუნქციონირებადი საწარმოების 

სავაჭრო ობიექტების და სხვა ორგანიზაციების შემოსავლების გარკვეული ნაწილი სოფლის 

(თემის) განვითარების ფონდში უნდა იყოს  აკუმულირებული. 

- სოფელს (თემს) მუდმივ სარგებლობაში უნდა გადაეცეს ამჟამად სახელმწიფო 

საკუთრებაში არსებული მიწის ფართობი (საძოვარი, სათიბი, წყლის ფონდის, ტყის ფონდის 

მიწა და სხვა რესურსები), რომლებიც მოცემულ ტერიტორიაზეა (გასათვალისწინებელია 

ადგილობრივი თავისებურებები). 

- განსაკუთრებული ყურადღება უნდა მიექცეს მთის რეგიონების 

(მუნიციპალიტეტების, სოფლების (თემების) სოციალურ-ეკონომიკურ განვითარებას. 

ამჟამად მოქმედი კანონი ვერ უზრუნველყოფს მწვავე პრობლემების გადაწყვეტას. 

- მიზნობრივ-პროგრამული მეთოდის გამოყენების უპირატესობას თავად მიზნების 

მრავალგვარობა განაპირობებს. ეს თავისებურება ნათლად გამოჩნდა უკანასკნელ წლებში 

ქვეყანაში მიმდინარე ტრანსფორმაციული პროცესების შედეგებში, როცა ერთმანეთს 

დაუპირისპირდა საერთო სახელმწიფოებრივი, რეგიონული, მუნიციპალური  და სოფლის 

(თემის) ინტერესები. სამწუხაროდ, ეს პროცესი გამოვლინდა ეროვნული სიმდიდრის 

ძარცვაში (მიწების მიტაცება, საზოგადოებრივი მეურნეობების ქონების ძარცვა და სხვა). 

- მიზნობრივი პროგრამების ფორმირება-განხორციელებას განაპირობებს ქვეყანაში 

სოციალურ-ეკონომიკური განვითარების პროგნოზირებისა და სტრატეგიულ დაგეგმვის 

დონე. სამწუხაროდ, ქვეყნის სოფლის მეურნეობის განვითარებაში პროგნოზირებისა და 

სტრატეგიული დაგეგმვის როლი -ნომინალურია, რაც ხელს უშლის მიწისა და სხვა 

რესურსების რაციონალურად გამოყენების ორგანიზაციულ-მმართველობითი და ტექნიკურ-

ეკონომიკურ ღონისძიებათა შემუშავება-განხორციელებას. 

- გარემოს დაცვისა და სოფლის მეურნეობის სამინისტროს სისტემაში შეიქმნას  

მდგრადი განვითარების, პროგნოზირებისა და სტრატეგიული დაგეგმვის სამსახური, 

რომელიც უზრუნველყოფს სოფლისა და სოფლის მეურნეობის კომპლექსური 

განვითარებისათვის არსებული რესურსული პოტენციალის რაციონალურად გამოყენების 

შესწავლა-ანალიზს, რომლის საფუძველზე განისაზღვრება ეკონომიკური ზრდისა და 

სოციალური განვითარების პარამეტრები, დარგობრივი სტრუქტურის სრულყოფის 

რეკომენდაციები და ა.შ. 

- დაისვას საკითხი საქართველოს პარლამენტის წინაშე, რათა დაჩქარდეს  

„საქართველოს სოფლის სტატუსის შესახებ“ - კანონის მიღება. 

- ეთხოვოს საქართველოს მთავრობას შეიმუშავოს სოფლისა და სოფლის მეურნეობის 

განვითარება - მოდერნიზაციის სახელმწიფო პროგრამა 2030 წლამდე პერიოდისათვის. 

 
 

ბ. პროგრამის შემუშავების ორგანიზაციული საკითხები.  

2030 წლამდე პერიოდისათვის რეალურად იკვეთება საქართველოს სოფლისა და 

სოფლის მეურნეობის  განვითარების ორი სცენარი: პირველი - ინერციული, რომელიც 

ეფუძნება მხოლოდ არაეფქტიანი საბაზრო მექანიზმებით განვითარებას, ამ შემთხვევაში 

შენარჩუნდება სოციალურ-ეკონომიკური განვითარების ჩამოყალიბებული ნეგატიური 

ტენდენციები, რაც მომავალში უფრო გააღრმავებს ეკონომიკურ კრიზისს და შეაფერხებს 

ქვეყნის განვითარებას; მეორე - სოფლისა და სოფლის მეურნეობის განვითარება-

მოდერნიზაცია სახელმწიფო მიზნობრივი პროგრამებით, რომლებიც დაეფუძნება  

არსებული რესურსული პოტენციალის (განსაკუთრებით მიწის რესურსების), სასოფლო-

სამეურნეო წარმოების სპეციალიზაციის, მისი რაციონალური გაადგილების და ახალი 

ტექნოლოგიების გამოყენებას, ორგანიზაციულ-მმართველობით ფაქტორს. მისი 

უპირატესობა ისაა, რომ რესურსების მიზნობრივ-პრიორიტეტული გამოყენება-

კონცენტრაცია აჩქარებს განვითარების როგორც ინტენსიფიკაციას, ასევე ჯერ კიდევ 

არსებული ექსტენსიური პოტენციალის ეტაპობრივად  ამოქმედებას (განსაკუთრებით 

მიწის დაუმუშავებელი ფართობების აღდგენა-ათვისებას) 

ქვეყანამ მხარი უნდა დაუჭიროს მეორე მიდგომას. 

  2030 წლამდე პერიოდისთვის საქართველოს სოფლისა და სოფლის მეურნეობის  

განვითარება-მოდერნიზაციის პროგრამით, უნდა განისაზღვროს სტრატეგიული მიზანი, 

ამოცანები, ეტაპები, პრიორიტეტები, მათი განხორციელების ორგანიზაციულ-

ეკონომიკური მექანიზმები. პროგრამაში პასუხი უნდა გაეცეს სამ მთავარ კითხვას: 

 ა) განვითარების რომელ საფეხურზე იმყოფება საქართველოს სოფელი და სოფლის 

მეურნეობა? ამ კითხვაზე პასუხი იმიტომ გვჭირდება, რომ ვიცოდეთ როგორია 

განვითარების, მოდერნიზაციის სასტარტო ბაზა, თავისებურებანი, ტენდენციები, 

გამოვლენილი კანონზომიერებანი, გლობალურ პროცესებთან ადაპტირების უნარი, 

პოსტპანდემიური გამოწვევები და  სხვა, რაც საფუძვლად უნდა დაედოს განვითარების 

გრძელვადიანი პერსპექტივის პროგნოზირებას. 

 ბ) როგორია საქართველოს სოფლისა და სოფლის მეურნეობის განვითარების 

სტრატეგიული მიზანი? ამ შემთხვევაში საკმარისი არ არის ვიცოდეთ მხოლოდ საკუთარი 

შესაძლებლობები, აუცილებელია გარემო (მეზობელი ქვეყნების) და სხვათა ინტერესების 

(პოტენციალის) შესწავლა, მათი თანხვედრის, თუ  დაპირისპირების, მოსალოდნელი 

გამოწვევებისა და მუქარების პროგნოზირება, კვლევის თანამედროვე მეთოდებით უნდა 

განისაზღვროს ქვეყანაში სოფლისა და სოფლის მეურნეობის განვითარების მთავარი 

მიმართულებები. 

 გ) რა რესურსებით, მექანიზმებით და ვადაში მიიღწევა მიზანი?. ამისათვის 

აუცილებელია სწორად განისაზღვროს სოფლისა და სოფლის მეურნეობის განვითარების 

სტრატეგია, ამოცანები, მათი განხორციელების ფორმები და მექანიზმები (საშინაო და 

საგარეო პოლიტიკა, გეოეკონომიკური რესურსები, ქვეყნის მმართველობითი მოდელი და 

სხვა).  

 პროგრამის ძირითადი კონცეფტუალური და მეთოდოლოგიური მიდგომებია: 

- ქვეყნის ეკონომიკის, კერძოდ სოფლის და სოფლის მეურნეობის განვითარება-

მოდერნიზაცია ქართული სახელმწიფოებრიობის შენარჩუნება-განმტკიცების ერთ-ერთ 

განმსაზღვრელ ორიენტირად უნდა მივიჩნიოთ, იგი არა მხოლოდ მისი ექსკლუზიური 

როლით (ქვეყნის სურსათით უზრუნველყოფა) განისაზღვრება, არამედ იმითაც, რომ მისი 

განვითარების მასშტაბებსა და ეფექტიანობაზეა არსებითად დამოკიდებული ეროვნული 

ეკონომიკის ახალი დარგობრივი სტრუქტურის ჩამოყალიბებაც.  

-  ქვეყნის გეოეკონომიკის, როგორც  განვითარების სტრატეგიული რესურსის 

გათვალისწინება საშუალებას მისცემს ქვეყანას შეასრულოს ევროპისა და აზიის ქვეყნების 

ეკონომიკური ინტერესების  ხელშემწყობი ფაქტორის როლი. განსაკუთრებით გაიზრდება 

მოთხოვნა სოფლის მეურნეობის ეკოლოგიურად სუფთა პროდუქციაზე, კვალიფიციურ 

მუშახელზე, ახალ ტექნოლოგიებზე. არ უნდა გამოვრიცხოთ ქვეყნის ტერიტორიაზე 

თავისუფალი ეკონომიკური (სავაჭრო ან სხვა) ზონის ფუნქციონირებაც. 

- სოფლისა და სოფლის მეურნეობის განვითარება-მოდერნიზაციის პროგრამა უნდა 

იყოს მოქნილი, რათა ოპერატიულად და ერთდროულად მიესადაგოს შემდეგ სამ 

გამოწვევას: 

ა. პანდემიის (პოსტპანდემიის) პირობებში უზრუნველყოს მოსახლეობის სასურსათო 

უზრუნველყოფის სტაბილური პირობების შექმნა (პირველ ეტაპზე უპირატესობა ეძლევა 

სასურსათო პროდუქციის წარმოების იმპორტ ჩანაცვლებას) 

ბ. საექსპორტო პროდუქციის წარმოების სტიმულირებისათვის ხელსაყრელი 

გარემოს შექმნა (ექსპორტის ყოველმხრივი სტიმულირება) 

გ. სოფლისა და სოფლის მეურნეობის ეფექტიანმა განვითარება-მოდერნიზაციამ 

მნიშვნელოვანწილად უნდა უზრუნველყოს ეროვნული ეკონომიკის კომპლექსური 

განვითარების მაღალი ტემპები, მასშტაბები, ახალი დარგობრივი სტრუქტურის 

ფორმირება-ფუნქციონირება  

- მოსახლეობის სასურსათო უზრუნველყოფაზე ორიენტაცია ყოველმხრივ 

გამართლებულია ქვეყანაში, სადაც სასურსათო პროდუქტების მოხმარება თითქმის არც 

ერთ სახეობაში არ არის უზრუნველყოფილი ადგილობრივი წარმოებით. ცხადია, ქვეყანა 

საკუთარი წარმოებით ყველა  სახის სურსათზე მთლიანად მოთხოვნილებას ვერ 

დააკმაყოფილებს, მაგრამ მხოლოდ იმპორტზე ქვეყნის დამოკიდებულება დიდ 

რისკებთანაა დაკავშირებული და ამიტომ მიუღებელია. ორიენტაცია უნდა ავიღოთ 

ადგილობრივი წარმოების მაქსიმალურად ზრდისა და იმპორტის რაციონალურ 

შეთანწყობაზე. რეალურად უნდა შეფასდეს სასურსათო პროდუქტთა ნუსხის მიხედვით 

(პური და პურპროდუქტები, ხორცი და ხორცპროდუქტები, რძე და რძის პროდუქტები, 

კვერცხი, კარტოფილი, ბოსტნეული, ხილი, მცენარეული ზეთი, შაქარი, თევზი და 

თევზპროდუქტები). პერსპექტივაში ქვეყნის მოთხოვნილების დაკმაყოფილების 

პოტენციალი და საბაზრო კონიუნქტურის შესაბამისად განისაზღვროს დარგობრივი 

სპეციალიზაციის ამოცანები, ინტენსიფიკაციის დონის ამაღლების, მატერიალური და 

ადამიანური რესურსების ეფექტიანად გამოყენების, ინოვაციური ტექნოლოგიების 

დანერგვა-გავრცელების ღონისძიებანი. 

- ქვეყნის სოფლისა და სოფლის მეურნეობის განვითარება-მოდერნიზაციის 

ძირითადი ორიენტირი უნდა იყოს მიწის რესურსების რაციონალური გამოყენება, 

კოოპერაციის ფართოდ განვითარება, აგროსამრეწველო ინტეგრაციის გაღრმავება 

(სასოფლო-სამეურნეო წარმოების ინოვაციური ტექნოლოგიების საუძველზე 

ფუნქციონირება), სპეციალიზაციისა და კონცენტრაციის თავისებურებათა 

გათვალისწინებით გადამამუშავებელი, პროდუქციის შენახვისა და რეალიზაციის 

საწარმოო სიმძლავრეების უპირატესი განვითარება, შრომითი რესურსების რაციონალური 

განაწილება, რეგიონების ბუნებრივ-საწარმოო პირობების შესაბამისად სოფლის 

მეურნეობის მომიჯნავე დარგების რაციონალური გაადგილება, ინოვაციური 

ტექნოლოგიების ბაზაზე ეკოლოგიურად სუფთა და კონკურენტუნარიანი პროდუქციის 

წარმოების გაფართოება და სხვა 

- სოფლისა და სოფლის მეურნეობის განვითარება-მოდერნიზაციაზე 

პასუხისმგებლობა ეკისრება სახელმწიფოს სტრუქტურებს მეცნიერებასთან ერთად, რადგან 

დღეს მხოლოდ საბაზრო მექანიზმებს, მით უფრო  თავადფორმირებადს, არ შეუძლია 

დააჩქაროს დარგის კრიზისიდან გამოსვლა. სახელმწიფომ 4-5 წელიწადში უნდა შეძლოს 

ეფექტიანი  ეკონომიკური სისტემის მყარი საფუძვლების ფორმირება, ამისათვის 

წინაპირობები ფაქტობრივად შექმნილია. ამჯამად, ქვეყნის სამეწარმეო სფეროში 

რეგისტრირებულ საწარმოთა 98%, წარმოებული პროდუქციის 95,7%, ძირითადი 

კაპიტალის 80%-მდე არასახელმწიფო სექტორშია. სასოფლო-სამეურნეო პროდუქციის 

თითქმის 100%, სამრეწველო პროდუქციის 96%, სატრანსპორტო პროდუქციის 60%-მეტი, 

სამშენებლო პროდუქციის 95% მეტი კერძო სექტორში იწარმოება, ასეა მომსახურების 

სფეროც. ეს თვისებრივად ახალი რესურსია, რომლის რაციონალურად გამოყენება უნდა 

მოხდეს მიზნობრივი პროგრამებით 

- სოფლის სოციალური პრობლემების გადაწყვეტაზე ფოკუსირებას პრინციპული 

მნიშვნელობა აქვს სოფლად დემოგრაფიული მდგომარეობის გაჯანსაღებისა და 

ახალგაზრდობის დასაქმებისთვის. სოფლად მცხოვრებს უნდა ჰქონდეს მეურნეობის 

გაძღოლის თანამედროვე მეთოდების, ახალი ტექნოლოგიების ათვისების, ცხოვრების 

ჯანსაღი წესის დამკვიდრების პირობები. ქართული სოფელი, როგორც სოციალურ-

ეკონომიკური და კულტურული ფენომენი, ყოველმხრივ განმტკიცებას საჭიროებს, პირველ 

რიგში გადასაწყვეტია სოფლისათვის სტატუსის მინიჭების საკითხი. 

- განვითარების ახალი ტენდენციების გათვალისწინება, მხედველობაში გვაქვს 

რურალიზაცია  - ქალაქის მოსახლეობის საცხოვრებლად სოფლად გადასვლის პროცესი, 

რომელმაც მნიშვნელოვანი მასშტაბები შეიძინა განვითარებულ ქვეყნებში. პრაქტიკა 

ადასტურებს, რომ მომავალში ურბანიზაციის პროცესს მნიშვნელოვან წილად რურალიზაცია 

ჩაანაცვლებს. ეს წინააღმდეგობრივი პროცესია, ამიტომ სახელმწიფოებრივი რეგულირება 

სჭირდება. რურალიზაციის პროცესი დააჩქარებს ცხოვრების დონის ამაღლებას, სოფლად 

საწარმოო და სოციალური სფეროს გაჯანსაღებას და სხვა 

- სოფლის მეურნეობის განვითარების თანამედროვე ეტაპზე ჩამოყალიბებული 

წინააღმდეგობრივი რეალობის გათვალისწინება, ერთი მხრივ წვრილი ოჯახური 

მეურნეობები, რომელთა 75% ფლობს ერთ ჰექტრამდე მიწას და ბუნებრივია, მათ 

შეზღუდული აქვთ მანევრირების, მეცნიერულ-ტექნიკური სიახლეების დანერგვის 

შესაძლებლობა. ამიტომ მარტო ისინი ვერ შეძლებენ ქვეყნის მოსახლეობის სურსათით 

უზრუნველყოფას. მეორე მხრივ, ფსიქოლოგიური მომენტის გავლენით (კოლმეურნეობების, 

საბჭოთა მეურნეობების როლის ე.წ. მსოფლმხედველობითი წარმოდგენები) მეურნეობის 

კოოპერაციული ფორმების მიმართ უნდობლობა. მესამე მხრივ, სოფლისა და სოფლის 

მეურნეობის უპირატესი განვითარება, როგორც სტრატეგიული ამოცანა კომპლექსური 

ღონისძიებების განხორციელებას მოითხოვს. 

- ორგანიზაციულ-მმართველობითი ფაქტორი, რომელიც სხვა ფაქტორების 

(რესურსების) ურთიერთმოქმედების, ურთიერთგანპირობებულობის დონით, 

განვითარების მიზნისა და მისი განხორციელების საშუალებათა კოორდინაციით ასრულებს 

მარეგულირებელ ფუნქციებს და განაპირობებს სოციალურ-ეკონომიკური განვითარების 

მიზანმიმართულ ხასიათს.  

- ინოვაციური ტექნოლოგიების მოძიება და მათი მასიური დანერგვა-გავრცელება 

სასოფლო-სამეურნეო სავარგულების ეფექტიანობის ამაღლების, მემცენარეობის, 

მეცხოველეობის და ყველა სხვა მიმართულების მიხედვით, ასევე  მეთესლეობის, სარგავი 

მასალის წარმოების, სანაშენო საქმის ორგანიზაციის, მცენარეთა დაცვის და სხვა 

სამსახურების შესაბამის სამეცნიერო ცენტრებთან ინტეგრირება სამეცნიერო-კვლევითი 

საქმიანობის შედეგების გამოყენების ასამაღლებლად. 

- ინოვაციური ტექნოლოგიების შემსწავლელი და გამავრცელებელი სპეციალისტების 

მომზადებისთვის პროფესიული სასწავლებლების, კოლეჯების, კვალიფიკაციის ამაღლების   

კურსების, კონსალტინგის სამსახურების მობილიზება, რათა კერძო სექტორისა და  

სახელმწიფოებრივი ინტერესების შესაბამისად უზრუნველყოფილი იყოს კადრების 

მომზადება-გადამზადება. 

პროგრამულ-მიზნობრივი მიდგომის უპირატესობა ისაა, რომ მასში აისახება 

პირდაპირი კავშირი დასახულ მიზანს და მისი მიღწევის რესურსულ და ეკონომიკურ-

ორგანიზაციულ უზრუნველყოფას შორის, რეალურად განისაზღვრება ადგილობრივი 

ბუნებრივ-საწარმოო პირობების და ფაქტორების კომპლექსურად ამოქმედების გზები და 

საშუალებები. პროგრამა საზოგადოებისთვის  გახდება ქვეყნის სოფლისა და სოფლის 

მეუერნეობის განვითარება-მოდერნიზაციის სტრატეგიისა და ტაქტიკის შეფასების 

საფუძველი გამჭირვალობის მაღალი ხარისხით, რაც ბუნებრივია, სახელმწიფოს უკარნახებს 

სიტუაციის შესაბამისად კორექტივები შეიტანოს მის განხორციელებაში, იმოქმედოს 

გარდაქმნის პრაგმატული მოსაზრებებით. 

 2030 წლამდე პერიოდისათვის საქართელოს სოფლისა და სოფლის მეურნეობის 

განვითარება-მოდეფრნიზაციის სახელმწიფო პროგრამის რეალიზაციის მთავარი 

ინსტრუმენტია მიზნობრივი პროგრამები, რომლებიც უნდა შემუშავდეს რესურსული 

პოტენციალის (მიწა, შრომითი რესურსები, კაპიტალი, მეწარმეობისთი უნარი და სხვა) და 

ინოვაციური ტექნოლოგიების რაციონალურად გამოყენების საგუძველზე. 

 პროგრამაში უნდა განისაზღვროს 2030 წლამდე სოფლის მეურნეობაში ეკონომიკური 

ზრდის რეალური პარამეტრები: მოცულობები, ტემპები, ეტაპები, პოლიტიკური, 

ეკონომიკური, ორგანიზაციულ-სამართლებრივი მექანიზმები, რომლებიც 

უზრუნველყოფენ ეკონომიკური ზრდის სტიმულირებას. ეკონომიკური ზრდის დასახული 

მიზანი {ამოცანები} შეჯერებული უნდა იყოს სახელმწიფოს ფულად-საკრედიტო, 

საბიუჯეტო, საინვესტიცო პოლიტიკასთან. 

 ეკონომიკური ზრდის სამოქმედო გეგმა-პროგრამა უნდა ქონდეს ქვეყნის 

ტერიტორიაზე ფუნქციონირებად ყველა საბაზრო სუბიექტს (ქვეყნის სოფლის, სატყეო და 

თევზის მეურნეობაში 2021 წლის 1 აპრილის მდგომარეობით 7134 სუბიექტიდან აქტიურად 

ფუნქციონირებდა მხოლოდ 33%), მუნიციპალიტეტს, მხარეს, რომელთა სამოქმედო გეგმა-

პროგრამა წინასწარ იქნება შეჯერებული რესურსულ პოტენციალთან. 

 სოფლის და სოფლის მეურნეობის განვითარება-მოდერნიზაციის სახელმწიფო გეგმის 

შემუშავებისათვის მიზანშეწონილია შეიქმნას დროებითი სამთავრობო კომისია 

დაინტერესებული სამინისტროების (უწყებების, სამეცნიერო წრეების, არასამთავრობო 

ორგანიზაციების, საერთაშორისო, ეკონომიკური და ფინანსური ინსტიტუტების, 

საქრთველოს ეკლესიის წარმომადგენელთა შემადგენლობით). 

 კომისიამ კონკრეტულ ვადაში (განსაზღვრავს საქართველოს მთავრობა) უნდა 

უზრუნველყოს პროგრამის პროექტის მომზადება, რომელიც საჯარო განხილვისათვის 

მიეწოდება საზოგადოებას. 

 მიზანშეწონილია საბოლოო გადაწყვეტილება პროგრამის შესახებ მიიღოს 

საქართველოს მთავრობამ. 

 


